
A BODUMEDI
LEDIPOLOTIKI

DI TSHWANETSE GO KOPANNGWA?



BOIKAELELO JWA MAKASINE ONO wa Tora ya Tebelo, ke go tlotlomatsa Jehofa Modimo, Mmusi yo Mogolo wa lobopo. Fela jaaka
ditora tsa tebelo tsa bogologolo di ne di dira gore motho a kgone go bona dilo tse di diragalang kgakala, ka tsela e e tshwanang
makasine ono le one o re bontsha bokao jwa ditiragalo tsa lefatshe, kafa di diragatsang boporofeti jwa Baebele ka teng. O gomotsa
batho ka dikgang tse di molemo tsa gore Bogosi jwa Modimo, jo e leng puso ya mmatota kwa legodimong, bo tla tloga bo fedisa
boikepo jotlhe le go fetola lefatshe go nna paradaise. O rotloetsa batho go nna le tumelo mo go Jesu Keresete yo o neng a swa gore
re bone botshelo jo bo sa khutleng le yo jaanong a busang e le Kgosi ya Bogosi jwa Modimo. Makasine ono o ntse o gatisiwa ke
Basupi ba ga Jehofa fa e sa le ka 1879 mme ga o itshunye nko mo dipolotiking. O ikantse Baebele jaaka motswedi wa one.
Kgatiso eno ga e rekisiwe. Ke karolo ya tiro e e dirwang mo lefatsheng lotlhe ya go ruta batho Baebele mme e tshegediwa ka meneelo e e ntshiwang ka go rata. Ditemana
tse di mo kgatisong eno di tswa mo Baebeleng ya Thanolo ya Lefatshe le Lesha ya Dikwalo Tse di Boitshepo, kwantle ga fa go supilwe ka tsela nngwe. Koo NW e latelang
morago ga temana nngwe gone, go supa gore temana eo e ranotswe go tswa go New World Translation of the Holy Scriptures—With References ya puo ya Seesemane.

JESU KERESETE ga a bolo go nna a
tlhalosiwa e le “motho yo o nang le

tlhotlheletso e kgolo mo hisitoring ya
batho ya bodumedi.”Akanya fa re ne re
ka mmotsa potso eno, A bodumedi bo
tshwanetse go nna le seabe mo dipolo-
tiking? O ne a ka araba jang? Fa a ne a le
mo lefatsheng o ne a araba potso eo ka
se a neng a se bua le go se dira. Ka sekai,
mo Therong ya gagwe ya kwa Thabeng
e e itsegeng thata, Jesu o ne a naya bala-
tedi ba gagwe ditaelo tse di neng di ba
thusa go bona seabe se ba tshwane-
tseng go nna le sone mo setšhabeng.
Mma re sekaseke dintlha dingwe tsa
thero eo e e itsegeng thata.

Potso
e e Neng e ka Bodiwa
Jesu

Batho ba le bantsi ba ba dumelang
mo Modimong ba dumela gore
bodumedi bo tshwanetse go nna le
seabe mo dipolotiking. Ba dumela
gore bodumedi bo ka thusa go
rarabolola mathata a batho. Le fa
go ntse jalo, batho bangwe bone
ba akanya gore bodumedi ga bo a
tshwanela go nna le seabe mo
dipolotiking. Wena o akanyang ka
seabe se bodumedi bo nnang le
sone mo dipolotiking? A dilo tseo
tse di nang le tlhotlheletso di
tshwanetse go dirisana mmogo?

Go Tlhotlheletsa Matshelo
a Batho ba Bangwe

Jesu o ne a tlhalosa boikutlo jo balatedi ba
gagwe ba tshwanetseng go nna le jone ka lefa-
tshe. O ne a re: “Lona lo letswai la lefatshe;
mme fa letswai le tswapoga, botswai jwa lone
bo ka busediwa jang? Ga le tlhole le ka dirise-
diwa sepe fa e se go latlhelwa kwa ntle gore le
gatakwe ke batho. Lona lo lesedi la lefatshe. . . .

A lesedi la lona le phatsime fa pele ga batho,
gore ba tle ba bone ditiro tsa lona tse di mole-
mo mme ba neye Rraalona yo o kwa mago-
dimong kgalalelo.” (Mathaio 5:13-16) Ke ka
ntlha yang fa Jesu a ne a bapisa balatedi ba ga-
gwe le letswai le lesedi?

Se Jesu a neng a se bua se kaya gore balatedi
ba gagwe ba ntse jaaka letswai mo bathong bo-
tlhe, e seng mo setlhopheng se sennye fela sa
batho. Ba ntse jaaka lesedi mo bathong botlhe
ba ba batlang go bona e seng fela mo bathong
ba se kae. Fa Jesu a ne a dirisa dipapiso tseo, o
ne a tlhalosa ka tsela e e utlwalang sentle gore
o ne a sa batle gore balatedi ba gagwe ba
itlhaole mo setšhabeng. Ka ntlha yang?

Ela tlhoko gore: Letswai ga le ka ke la dira
gore nama e tala e se ka ya bola fa le sa tshelwe
mo go yone. Lobone ga lo ka ke lwa dira gore
go nne lesedi mo kamoreng e e lefifi fa lo sa
tsenngwe mo go yone. Ka jalo ga go gakgama-
tse go bo le ka motlha Jesu a sa laela barutwa

ba gagwe gore ba fudugele kwa lefelong le-
ngwe le le kwa kgakala le batho, gore ba itshi-
mololele setšhaba sa badumedi gone. E bile o
ne a sa kgothaletse balatedi ba gagwe gore ba
tshele botshelo jwa boitlhaodi mo ditheong
dingwe tsa bodumedi. Go na le moo, fela jaaka
letswai le tshwanetse go tshelwa mo nameng
le lesedi le tshwanetse go bonesa mo lefifing,
Bakeresete le bone ba tshwanetse go tlhotlhe-
letsa matshelo a batho.

“Ga ba Karolo ya Lefatshe”
Le fa go ntse jalo, ditaelo tse Jesu a neng a di

naya balatedi ba gagwe tsa gore ba tshwanetse
go dirisana le batho ba bangwe, di dira gore re
ipotse potso e e botlhokwa malebana le kafa
Bakeresete ba tshwanetseng go leba dipolotiki
ka gone. Goreng re ka rialo? Nakwana pele ga
loso lwa gagwe, Jesu o ne a rapelela balatedi ba
gagwe jaana: “Ke a go kopa, e seng gore o ba
ntshe mo lefatsheng, fa e se gore o ba tlhoko-
mele ka ntlha ya yo o boikepo. Ga ba karolo ya
lefatshe, fela jaaka nna ke se karolo ya lefa-
tshe.” (Johane 17:15,16) Ka jalo, e re ka Bakere-
sete ba se karolo ya lefatshe go ka direga jang
gore ba nne le seabe mo ditirong tse di amang
batho ba lefelo la bone? Go bona karabo,
mma re sekaseke dipotso tse dingwe tse tharo:

Jesu o ne a tlhalosa ka tsela e e
utlwalang sentle gore o ne a sa batle
gore balatedi ba gagwe ba itlhaole
mo setšhabeng

˙ Jesu o ne a leba dipolotiki jang?

˙ Bakeresete bone ba tshwanetse go
dirang gompieno?

˙ Dithuto tsa Bokeresete di solegela
setšhaba molemo jang?

BAKWADI ba Diefangele ba tlhalosa ditiragalo
di le mmalwa tse di neng tsa dira gore Jesu a le-

bane le maemo mangwe a a amanang le dipoloti-
ki ka nako ya bodiredi jwa gagwe. Ka sekai, ka bo-
nako fela fa Jesu a sena go kolobediwa a na le
dingwaga di ka nna 30, Diabolo o ne a mo solofe-
tsa go mo dira mmusi wa lefatshe. Moragonyana
mo bodireding jwa gagwe, boidiidi jwa batho bo
ne jwa batla go mo dira kgosi.Gape morago ga foo,
batho ba ne ba leka go mo pateletsa go nna mo-
lweladiphetogo wa dipolotiki. Jesu o ne a dira eng?
Mma re sekaseke ditiragalo tseno.

Mmusi wa lefatshe. Diefangele di bolela gore
Diabolo o ne a solofetsa go naya Jesu bolaodi jwa
“magosi otlhe a lefatshe.”A ko o akanye ka dilo tse
di molemo tse Jesu a ka bong a di diretse batho ba
ba bogang fa a ka bo a amogetse maemo a go nna
mmusi wa lefatshe! Tota ga go motho ope yo o
amegang ka tsela e batho ba busiwang ka yone e
bile a ikeetleleditse go rarabolola mathata a bone,
yo o neng a ka gana tshono ya go nna mmusi wa
lefatshe. Le fa go ntse jalo, Jesu o ne a e gana.
—Mathaio 4:8-11.

Kgosi. Bontsi jwa batho ba motlha wa ga Jesu ba
ne ba senka mmusi yo o neng a ka rarabolola ma-
thata a bone a itsholelo le a dipolotiki. E re ka ba-
tho bao ba ne ba kgatlhiwa ke dilo tse Jesu a neng
a kgona go di dira, ba ne ba batla gore Jesu a nne le
seabe mo dipolotiking. Jesu o ne a dira eng? Mo-
kwadi wa Efangele e bong Johane a re: “Jesu, ka a
itse gore ba ne ba tloga ba tla go mo tshwara go
mo dira kgosi, a tswa gape a ya kwa thabeng a le
esi fela.” (Johane 6:10-15) Go bonala sentle gore
Jesu o ne a sa batle go inaakanya le dipolotiki.

Molweladiphetogo wa dipolotiki. Ela tlhoko
se se neng sa direga malatsi pele ga Jesu a bolawa.
Barutwa ba Bafarasai ba ba neng ba sa batle go bu-
siwa ke Mmusomogolo wa Roma ba ne ba ikopa-
nya le Baherote, maloko a mokgatlhowa dipoloti-
ki a a neng a rata go busiwa ke Roma, ba bo ba ya
go bua le Jesu. Ba ne ba batla go mo pateletsa gore
a tseye letlhakore mo dipolotiking. Mme ba ne
ba dira jalo ka go mmotsa gore a Bajuda ba
tshwanetse go duela lekgetho mo pusong ya
Roma.

Jesu O ne A Leba
Dipolotiki Jang?

GONE JAANONG O GATISIWA KA DIPUO DI LE

BAKERESETE ba boammaaruri gompieno ga ba
nne le seabe mo dipolotiking. Ka ntlha yang?

Ka gonne ba latela sekao sa ga Jesu. O ne a re: ‘Ga
ke karolo ya lefatshe.’ O ne a bua jaana ka balatedi
ba gagwe: “Ga lo karolo ya lefatshe.” (Johane 15:
19; 17:14) Mma re sekaseke mabaka mangwe a go
bo Bakeresete ba sa tshwanela go nna le seabe mo
dipolotiking.
1. Bokgoni jwa batho bo lekanyeditswe. Bae-
bele ya re batho ga ba na bokgoni kgotsa tshwa-
nelo ya go ipusa. Moporofeti Jeremia o ne a kwala
jaana: “Ga se ga motho yo o tsamayang ka dinao
go kaela dikgato tsa gagwe.”—Jeremia 10:23.

Fela jaaka batho ba sa bopiwa ba na le bokgoni
jwa go fofa, ga ba a bopiwa ba na le bokgoni jwa
go ipusa. Fa rahisitori mongwe e bong David
Fromkin a bua kafa bokgoni jwa dipuso bo leka-
nyeditsweng ka gone, o ne a re: “Tota dipuso di
etelelwa pele ke batho; ka jalo ga di ka ke tsa atle-
ga e bile dilo tse di di solofetseng ka isagwe ga di a
tlhomama. Di na le maatla a a rileng mme e le a a
lekanyeditsweng fela.” (The Question of Govern-
ment) Ka jalo, go a utlwala go bo Baebele e re tlha-

gisa gore re se ka ra ikanya batho!—Pesalema
146:3.
2. Mephato ya meya e e boikepo e na le tlho-
tlheletso. Fa Satane a ne a solofetsa go naya Jesu
taolo mo lefatsheng, Jesu ga a a ka a gana gore
Diabolo o na le taolo ya go mo naya magosi otlhe
a lefatshe. Tota e bile, mo lekgetlhong le le-
ngwe moragonyana, Jesu o ne a bitsa Satane a
re ke “mmusi wa lefatshe.” Dingwaga morago-
nyana moaposetoloi Paulo o ne a re Satane ke
“modimo wa tsamaiso eno ya dilo.” (Johane 14:
30; 2 Bakorintha 4:4) Paulo o ne a kwalela Bakere-
sete ka ene jaana: “Re lwa . . . le babusi ba lefatshe
ba lefifi leno, le mephato ya meya e e boikepo mo
mafelong a selegodimo.” (Baefeso 6:12) Le fa ba-
tho ba sa lemoge, mephato ya meya e e boikepo
ke yone e e busang lefatshe leno. Seo se tshwane-
tse go tlhotlheletsa jang tsela e re lebang dipoloti-
ki ka yone?

Akanya ka papiso eno: Fela jaaka mekoro e me-
nnye e kgokgoediwa ke metsi a lewatle a a elelang
a a maatla, tsamaiso ya batho ya dipolotiki e lao-
lwa ke mephato e e maatla ya meya e e boikepo.

Bakeresete Bone ba Tshwanetse
go Dirang Gompieno?

Mareko o ne a kwala karabo ya ga Jesu: “ ‘Ke ka
ntlha yang fa lo nteka? Ntlisetsang denario gore
ke e bone.’ Ba e tlisa. Mme a ba raya a re: ‘Setshwa-
ntsho seno le mokwalo ke tsa ga mang?’ Ba mo
raya ba re: ‘Ke tsa ga Kaesara.’ Ka jalo Jesu a re:
‘Duelang Kaesara dilo tsa ga Kaesara, mme Modi-
mo dilo tsa Modimo.’” (Mareko 12:13-17) Fa
buka ya Church and State—The Story of Two
Kingdoms e akgela ka lebaka la go bo Jesu a ne a
araba jalo, ya re: “O ne a gana go nna mogolodi
wa tsa dipolotiki a bo a bontsha sentle gore Modi-
mo o tshwanetse go newa dilo tsa gagwe mme
Kaesare a newe dilo tsa gagwe.”

Seo ga se kaye gore Keresete o ne a sa amege ka

mathata a batho a a jaaka khumanego, bonwee-
nwee le tshiamololo. Tota e bile, Baebele e bo-
ntsha gore o ne a amegile thata ka boemo jo bo
tlhomolang pelo jwa batho ba mo motlheng wa
gagwe. (Mareko 6:33, 34) Le fa go ntse jalo, Jesu
ga a ka a simolola letsholo la go tlosa tshiamololo
e e dirwang mo lefatsheng le fa bangwe ba ile ba
leka go dira gore a nne le seabe mo dikganetsa-
nong tsa motlha oo.

Jaaka dikai tseno di bontsha, go bonala se-
ntle gore Jesu o ne a gana go nna le seabe
mo dipolotiking. Mme go tweng ka Bakerese-
te gompieno? Ke eng se ba tshwanetseng go
se dira?

Fela jaaka batho ba ba tsamaisang mekoro eo ba
ka se ka ba dira sepe ka tsela e metsi ao a a maatla
a elelang ka yone, boradipolotiki ba ka se kgone
go dira sepe ka tlhotlheletso e mephato eo ya
meya e e boikepo e nang le yone. Mephato eo e
ikaeletse go senya batho gotlhelele le go baka ‘ta-
tlhego mo lefatsheng.’ (Tshenolo 12:12) Ka jalo,
motho yo o nang le maatla a a fetang a ga Satane
le a madimona a gagwe ke ene fela a ka kgonang
go tlisa diphetogo tsa mmatota mo lefatsheng.
Motho yoo ke Jehofa Modimo ka boene.—Pesale-
ma 83:18; Jeremia 10:7,10.
3. Bakeresete ba boammaaruri ba tshegetsa
Bogosi jwa Modimo fela. Jesu le barutwa ba ga-
gwe ba ne ba itse gore ka nako e e tlhomilweng,
Modimo ka boene o ne a tla tlhoma puso kwa le-
godimong e e neng e tla busa mo lefatsheng lo-
tlhe. Baebele e bitsa puso eo Bogosi jwa Modimo e
bile e bontsha gore Jesu Keresete o tlhomilwe go
nna Kgosi ya jone. (Tshenolo 11:15) E re ka Bogo-
si joo bo ama batho botlhe, Jesu o ne a dira gore
“dikgang tse di molemo tsa bogosi jwa Modimo”
e nne setlhogo sa konokono mo dithutong tsa ga-
gwe. (Luke 4:43) Gape o ne a ruta barutwa ba ga-
gwe gore ba rapele jaana: “A bogosi jwa gago bo
tle.” Ka ntlha yang? Ka gonne fa Bogosi joo bo

busa, thato ya Modimo e tla dirwa kwa legodi-
mong le mo lefatsheng.—Mathaio 6:9,10.

Ka jalo, go tla diregang ka dipuso tsa batho?
Baebele ya re dipuso tseo “tsa lefatshe lotlhe” di
tla fedisiwa. (Tshenolo 16:14; 19:19-21) Fa e le
gore tota motho o dumela gore Bogosi jwa Modi-
mo bo tloga bo fedisa tsamaiso yotlhe ya batho ya
dipolotiki, go tla bo go utlwala gore a se ka a ema
tsamaiso eo ya dipolotiki nokeng. Aitsane, fa e le
gore o ne a tla ema nokeng dipuso tsa batho tse di
atlholetsweng go senngwa, tota o ne a tla bo a le
kgatlhanong le Modimo.

E re ka Bakeresete ba boammaaruri ba sa nne le
seabe mo dipolotiking, a seo se kaya gore ga ba
kgatlhegele go nna le seabe mo go tokafatseng ma-
tshelo a batho ba mafelo a ba nnang mo go one?
Ela tlhoko karabo e e mo setlhogong se se latelang.

Basupi ba ga Jehofa
ba tshegetsa Bogosi
jwa Modimo e seng
mekgatlho ya dipolotiki



DITLHOGO tse di fetileng di sekasekile maba-
ka a go bo Bakeresete ba boammaaruri ba sa

nne le seabe mo dipolotiking. Le fa go ntse jalo,
Bakeresete ba ka bontsha jang gore ba batla go
nna le seabe mo go tokafatseng matshelo a ba-
tho ba mafelo a ba nnang mo go one? Tsela
nngwe ke ka go dira se Jesu a neng a se laela:
“Jalo tsamayang mme lo dire batho ba ditšhaba
tsotlhe barutwa, lo ba kolobetse mo leineng la
Rara le la Morwa le la moya o o boitshepo, lo ba
rute go boloka dilo tsotlhe tse ke di lo laetseng.”
—Mathaio 28:19, 20.

Go dira se Jesu a neng a se laela ka go ‘dira ba-
rutwa’ le go latela taelo ya gagwe ya go nna jaaka
letswai le lesedi la lefatshe, go a tsamaisana.
(Mathaio 5:13, 14) Go tsamaisana jang? Mme
tiro eo e ka solegela batho molemo jang?

Molaetsa wa ga Keresete—o a Boloka
e Bile o Baya Batho mo Leseding

Letswai le kgona go boloka nama e tala e sa
bole. Ka tsela e e tshwanang, molaetsa o Jesu a
laetseng balatedi ba gagwe gore ba o ise kwa ba-
thong ba ditšhaba tsotlhe, o kgona go bolo-
ka batho. Batho ba ba amogelang dithuto tsa ga
Jesu e bile ba di dirisa ba itshireletsa mo boitsho-
long jo bo bodileng jo bo atileng gompieno. Ka
tsela efe? Ba ithuta go tila mekgwa e e kotsi e e ka
senyang botsogo jwa bone, e e jaaka go goga e
bile ba nna le dinonofo tse di jaaka lorato, kagi-
so, bopelotelele, bopelonomi le molemo. (Baga-
latia 5:22, 23) Dinonofo tseo di dira gore ba
solegele setšhaba molemo. Bakeresete ba ba bo-
lelelang baagelani ba bone molaetsa ono o o bo-
lokang matshelo, ba nna le seabe sa botlhokwa
mo go thuseng batho ba mafelo a ba nnang mo
go one.

DithutoTsa Bokeresete di
Solegela Setšhaba Molemo Jang?

Molaetsa wa
Bakeresete o
tshwana le
letswai ka
tsela efe?

Mme go ka tweng ka tshwantshiso ya lesedi?
Fela jaaka ngwedi e bonesa lesedi le le tswang
mo letsatsing, balatedi ba ga Keresete le bone ba
bonesa “lesedi” le le tswang kwa go Jehofa Mo-
dimo. Ba bonesa lesedi leo le le tswang kwa go
Jehofa ka go dira tiro ya go rera le ka go dira diti-
ro tse di molemo.—1 Petere 2:12.

Gape Jesu o ne a bontsha kafa go nna lesedi le
go nna morutwa wa gagwe go tshwanang ka
gone fa a ne a re: “Batho ba tshuba lobone ba bo
ba lo tlhoma, e seng kafa tlase ga seroto se se le-
kanyang, mme mo godimo ga setlhomo sa lobo-
ne, mme lo phatsimela botlhe ba ba mo ntlong.
Ka tsela e e tshwanang a lesedi la lona le phatsi-
me fa pele ga batho.” Lobone lo lo tshubilweng
lo bo lo bewa mo setlhomong lo bonwa sentle
ke batho botlhe ba ba leng gaufi le
lone. Ka tsela e e tshwanang, tiro ya
go rera le ditiro tse dingwe tse di mo-
lemo tse di dirwang ke Bakeresete ba
boammaaruri, di tshwanetse go bo-
nwa ke batho ba ba tshelang le bone.
Ka ntlha yang? Jesu o ne a re batho
ba ba bonang ditiro tseo ba tla naya
Modimo kgalalelo e seng Bakeresete
bao.—Mathaio 5:14-16.

Tiro e e Dirwang ke Batho ba le Bantsi
Fa Jesu a ne a re, “Lona lo lesedi la lefatshe” le

fa a ne a re “a lesedi la lona le phatsime,” o ne a
bua le barutwa ba gagwe botlhe. Taelo ya ga Jesu
e ka se dirwe ke batho ba se kae fela ba ba mo
madumeding a a farologaneng. Go na le moo,
maloko otlhe a bodumedi bo le bongwe ke “le-
sedi.” Basupi ba ga Jehofa ba le 7 000 000 ba ba
nnang mo dinageng di feta 235, ba dumela gore
go etela baagelani ba bone ba ba bolelela molae-
tsa o Keresete a batlang gore balatedi ba gagwe
ba o bolele, ke boikarabelo jwa bone jo ba bo di-
ragatsang ba le mmogo.

Setlhogo sa molaetsa o Basupi ba ga Jehofa ba
o bolelang ke sefe? Fa Jesu a ne a laela barutwa
ba gagwe gore ba dire tiro ya go rera, ga a ka a ba
laela gore ba rere ka diphetogo tsa loago kgo-
tsa tsa dipolotiki, ka go dirisana ga Kereke le
Puso kgotsa ka dikgopolo dipe fela tse dingwe
tsa lefatshe. Go na le moo, o ne a bolelela pele

jaana: “Dikgang tse di molemo tseno tsa bogosi di
tla rerwa mo lefatsheng lotlhe le le nang le ba-
nni gore e nne bosupi mo ditšhabeng tsotlhe.”
(Mathaio 24:14) Ka jalo, Bakeresete ba boa-
mmaaruri gompieno ba ikobela ditaelo tsa ga
Jesu ka go bua ba sa kgaotse le baagelani ba bone
ka Bogosi jwa Modimo—puso e e leng yone fela
e ka kgonang go fedisa tsamaiso eno e e boikepo
ya ga Satane le go tlisa lefatshe le lesha la
tshiamo.

Tota e bile, fa re bala dipego tsa Diefangele, re
fitlhela dilo tse pedi tsa botlhokwa tse di ka ga
bodiredi jwa ga Jesu tse di amang ditiro tsa Bake-
resete ba boammaaruri gompieno. Dilo tseo tse
pedi di tla sekasekwa mo setlhogong se se late-
lang.

Molaetsa wa ga Keresete o
tshwana le lobone mo lefelong
le le lefifi ka tsela efe?

9

KE DILO dife tse pedi tse e neng e le karolo ya
bodiredi jwa ga Jesu? Sa ntlha, Jesu o ne a

ikaeletse go fetola matshelo a batho e seng me-
kgatlho ya dipolotiki. Ka sekai, ela tlhoko se Jesu
a neng a se gatelela moTherong ya gagwe ya kwa
Thabeng. Pele ga a bua ka botlhokwa jwa go nna
jaaka letswai le lesedi, o ne a bolelela batho ba ba
neng ba mo reeditse gore boitumelo jwa mmato-
ta bo bonwa ke batho ba ba “tshwenyegang ka se
ba se tlhokang semoyeng.” O ne a bo a oketsa ka
gore: “Go itumela ba ba bonolo, . . . ba ba itsheki-
leng mo pelong, . . . ba ba kagiso.” (Mathaio 5:
1-11) Jesu o ne a thusa balatedi ba gagwe go le-
moga botlhokwa jwa go fetola tsela e ba aka-
nyang ka yone le e ba ikutlwang ka yone ka me-
lao ya Modimo ya se se siameng le se se sa
siamang le botlhokwa jwa go direla Modimo ka
pelo yotlhe.

Sa bobedi, fa Jesu a ne a bona batho ba boga,
tsela e a neng a tlhomogela batho pelo ka yone e
ne ya mo tlhotlheletsa go ba thusa. Le fa go ntse
jalo, boikaelelo jwa gagwe e ne e se go tlosa pogo
yotlhe. (Mathaio 20:30-34) O ne a fodisa batho le
fa go ntse jalo bolwetse bo ne jwa tswelela bo le
gone. (Luke 6:17-19) O ne a tlisetsa batho ba ba
gateletsweng kgololo, le fa go ntse jalo tshiamo-
lolo e ne ya tswelela e baka pogo. O ne a naya ba-
tho ba ba tshwerweng ke tlala dijo, le fa go ntse
jalo leuba le ne la tswelela le le gone.—Mareko 6:
41-44.

Go Tlhotlheletsa Batho go Fetola Matshelo
a Bone le go Tlosa Pogo ka Nakwana

Ke ka ntlhayang fa Jesu a ne a lebisa tlhokome-
lo ya gagwe mo go tlhotlheletseng batho gore ba
fetole matshelo a bone le mo go tloseng pogo ka
nakwana, mme a sa e lebisa mo go fetoleng me-
kgatlho mengwe kgotsa mo go fediseng tlalelo go-
tlhelele? Jesu o ne a itse gore Modimo o ikaeletse
go dirisa Bogosi jwa gagwe mo isagweng go fedi-
sa dipuso tsotlhe tsa batho le go tlosa dilo tsotlhe

tse di bakang pogo. (Luke 4:43; 8:1) Ka jalo, nako
nngwe fa barutwa ba ga Jesu ba ne ba mo rotloe-
tsa gore a fetse nako e ntsi a fodisa balwetse, Jesu
o ne a ba raya a re: “A re yeng golo gongwe go
sele, mo metsanasetoropong e e fa gautshwane,
gore ke tle ke rere le koo, gonne ke tletse jone boi-
kaelelo jono.” (Mareko 1:32-38) Jesu o ne a imo-
lola batho ba bantsi ka nakwana mo pogong,
mme selo sa botlhokwa mo go ene e ne e le go
rera le go ruta lefoko la Modimo.

Basupi ba ga Jehofa ba leka ka natla go etsa Jesu
mo tirong ya bone ya go rera e ba e dirang go-
mpieno. Ba tlhotlheletsega go fokotsa pogo ka go

thusa batho ba ba tlhokang. Mme Basupi ga ba
leke go tlosa tshiamololo e e mo lefatsheng. Ba
dumela gore Bogosi jwa Modimo bo tla tlosa dilo
tsotlhe tse di bakang pogo. (Mathaio 6:10) Fela
jaaka Jesu, ga ba leke go fetola mekgatlho ya dipo-
lotiki mme ba iketleeleditse go tlhotlheletsa batho
gore ba fetole matshelo a bone. Go a utlwala go
dira jalo ka gonne mathata a magolo a batho ga a
bakiwe ke dipolotiki mme a bakiwa ke boitsholo
jwa batho.

Baagi ba ba Nang le Maikarabelo
Gape Basupi ba ga Jehofa ba dumela gore ba na

le boikarabelo jwa Bokeresete jwa go nna baagi
ba ba molemo. Ka jalo, ba tlotla taolo ya babusi.
Ka dikgatiso tsa bone le ka tiro ya bone ya go rera,
ba kgothaletsa baagelani ba bone go ikobela me-
lao. Le fa go ntse jalo, fa puso e batla gore Basupi
ba dire dilo tse di leng kgatlhanong le melao ya
Modimo, ga ba di dire. Ba “utlwa Modimo e le
mmusi bogolo go batho.”—Ditiro 5:29; Baroma
13:1-7.

Re ka Nna Jang
Badumedi ba ba Pelontle le Baagi
ba ba Nang le Maikarabelo?

Jesu o ne a ikaeletse go fetola
matshelo a batho e seng
mekgatlho ya dipolotiki



Basupi ba ga Jehofa ba etela batho botlhe mo
mafelong a ba nnang mo go one gore ba ithute
Baebele le bone mahala. Thuto eno e fetotse ma-
tshelo a batho ba le dimilione. Ngwaga le ngwa-
ga, diketekete di le makgolo tsa batho ba thusiwa
go tlogela mekgwa e e kotsi e e jaaka botagwa, go
goga, go dirisa diokobatsi, go betšha le boitsholo
jo bo maswe jwa tlhakanelodikobo. Batho bao ba
nna baagi ba ba nang le boitsholo jo bo siameng
ka gonne ba ithutile go dirisa melaometheo ya
Baebele mo matshelong a bone.—Bona setlhogo
se se reng “Baebele e Fetola Matshelo a Batho” se
se mo go tsebe 18 mo makasineng ono.

Mo godimo ga moo, thuto ya Baebele e thusa
ba lelapa gore ba tlotlane le go tokafatsa puisano
—fa gare ga banyalani le fa gare ga batsadi le bana
le fa gare ga bana ka bobone. Seo ke sone se se no-
notshang kamano ya lelapa. Mme malapa a a no-
nofileng a dira gore go nne le setšhaba se se no-
nofileng.

Morago ga go sekaseka dintlha tse go tlotli-
lweng ka tsone mo ditlhogong tseno, o aka-
nyang: A Baebele e dumalana le gore batho ba
nne le seabe mo bodumeding le mo dipoloti-
king? Karabo e tlhamaletse; ga e dumalane. Mme
gone a Bakeresete ba boammaaruri ba tshwane-
tse go nna baagi ba ba nang le maikarabelo? Ee,
ba tshwanetse. Ba ka dira seo jang? Ka go latela
taelo ya ga Jesu ya go nna jaaka letswai le jaaka le-
sedi la lefatshe.

Batho ba ba lekang ka natla go dirisa dikaelo
tse di molemo tsa ga Keresete, ba tla solegela
bone le ba malapa a bone molemo—mmogo le
batho ba mafelo a ba nnang mo go one. Basupi
ba ga Jehofa ba mo lefelong la lona ba tla itume-
lela go go bolelela mo go oketsegileng ka thula-
ganyo ya go ithuta Baebele e e dirwang mo lefe-
long la lona.�

� Kgotsa o ka nna wa ikgolaganya le Basupi ba ga Jehofa mo
atereseng ya Internet ya www.watchtower.org

Basupi ba
ga Jehofa ba

dumela gore ba
na le boikarabelo
jwa go nna baagi

ba ba molemo

Steve�: “Ga ke ise ke tsamaye ke akanye gore Jodi a ka dira boaka. Ke ne ka se
tlhole ke mo tshepa gotlhelele. Go ne go le thata tota gore ke mo itshwarele.”

Jodi: “Ke tlhaloganya gore ke ka ntlha yang fa Steve a ne a sa tlhole a ntshe-
pa. Go ne ga tsaya dingwaga di le dintsi gore a bone gore tota ke ne ke ikwa-
tlhaya.”

BAEBELE ya re batho ba baleka-
ne ba bone ba dirileng boaka

ba ka itlhophela go tlhala kgotsa
go se tlhale.� (Mathaio 19:9) Steve
yo o nopotsweng kwa godimo o
ne a swetsa ka gore a se ka a tlhala.
Ene le Jodi ba ne ba ikemisetsa go
boloka lenyalo la bone. Le fa go
ntse jalo, go ise go ye kae, ba ne ba
lemoga gore seo se ne se kaya gore
ba ne ba tshwanetse go dira se se
fetang fela go tswelela ba nna
mmogo. Ka ntlha yang? Ka gonne
boaka jo Jodi a bo dirileng bo
ne jwa dira gore go tshepana go
se tlhole go nna teng, jaaka re
bone mo dikakgelong tse di fa go-
dimo. E re ka go tshepana e le selo
sa botlhokwa gore go nne le boi-
tumelo mo lenyalong, ba ne ba
tshwanetse go dira ka natla gore
ba boe ba tshepane.

Ga go pelaelo gore fa wena le molekane wa gago
lo ntse lo leka ka natla go boloka lenyalo la lona
morago ga bothata jo bo masisi jo bo jaaka boaka,
lo lebana le kgwetlho e e boima. Go ka nna thata le
go feta mo dikgweding di le mmalwa tsa ntlha fa
kgang eo e sena go senoga. Le fa go ntse jalo, lo ka
atlega! Lo ka dira jang gore lo boe lo tshepane gape?
Kgakololo e e botlhale e e fitlhelwang mo Baebe-

� Maina a fetotswe.
� Fa o batla thuso malebana le go dira tshwetso e e ntseng

jalo, bona Tsogang! ya May 8, 1999, tsebe 5 le August 8,
1995, tsebe 10 le 11.

leng e ka thusa. Ela tlhoko dikakantsho tse nnè tse
di latelang.
1 Lo se Ka Lwa Fitlhelana Sepe. Moaposeto-
loi Paulo o ne a kwala jaana: “E re ka jaanong lo
latlhile maaka, a mongwe le mongwe wa lona a
bue boammaaruri.” (Baefeso 4:25) Go bua maaka,
go fitlha dintlha dingwe le e leng go didimalela-
na, go ka dira gore lo se ka lwa tshepana. Ka jalo,
o tshwanetse go bua le molekane wa gago boa-
mmaaruri e bile o gololesegile.

Kwa tshimologong, wena le molekane wa gago
lo ka tswa lo utlwile botlhoko thata mo lo thatafale-

DITSELA TSA GO BONA BOITUMELO MO LELAPENG

Go Dira Gore lo Tshepane Gape

lwang ke go tlotla ka go se ikanyege ga gagwe. Le fa
go ntse jalo, kgabagare lo tla tshwanelwa ke go bua
lo phuthologile ka se se diragetseng. Lo ka nna lwa
tlhopha gore lo se ka lwa bua ka ntlha nngwe le
nngwe ya se se diragetseng mme go tla bo go se bo-
tlhale go tila go bua ka gone gotlhelele. Jodi yo o
nopotsweng kwa godimo a re: “Kwa tshimologong
ke ne ke thatafalelwa ke go bua ka gone e bile ke sa
go itumelele. Ke selo se ke neng ke se ikwatlhaela
thata mme ke ne ke batla go se lebala gotlhelele.”
Le fa go ntse jalo, go sa buisane mo go ntseng jalo
go ne ga baka mathata. Ka ntlha yang? Steve a re: “E
re ka Jodi a ne a sa batle go bua ka go sa ikanyege ga
gagwe, ke ne ka nna ke mmelaela.” Fa Jodi a akanya
ka seo, a re: “Go sa tlotle le monnawa me ka se se di-
ragetseng go ne ga re ketefaletsa dilo le go feta.”

Ga go pelaelo gore motlotlo ope fela o o ama-
nang le go sa ikanyege ga molekane yo mongwe o
tla utlwisa botlhoko. Debbie yo monna wa gagwe e
bong Paul a neng a dira boaka le mokwaledi wa ga-
gwe a re: “Ke ne ke ipotsa dipotso di le dintsi. Go tli-
le jang? Ka ntlha yang? Ba ne ba bua ka eng? Ga-
ngwe le gape ke ne ke lela e bile ke nnela go akanya
ka gone mme fa dibeke di feta ke ne ke ipotsa dipo-
tso tse dingwe tse dintsi.” Paul a re: “Ka dinako tse
dingwe nna le Debbie re ne re nna le dikgotlhang.
Le fa go ntse jalo, ka metlha re ne re ikopa mai-
tshwarelo moragonyana. Go tlotla jalo ka kgolole-
sego go ne ga dira gore re atamalane thata.”

Lo ka dira jang gore metlotlo e e ntseng jalo e nne
motlhofo? Gakologelwa gore boikaelelo jwa gago
jo bogolo ga se go otlhaya molekane wa gago mme
ke go ithuta go mo se se diregileng le go nonotsha
lenyalo la lona. Ka sekai, Chul Soo le mosadi wa ga-
gwe Mi Young ba ne ba tlhatlhoba kamano ya bone
ba akantse ka se se dirileng gore Chul Soo a se ka a
ikanyega. Chul Soo a re: “Ke ile ka lemoga gore ke
ne ke tshwaregile thata ka dilo tse di amang nna
fela. Gape ke ne ke tshwenyegile thata ka go itume-
disa batho ba bangwe le go dira se ba neng ba batla
gore ke se dire. Ke ne ke ba naya tlhokomelo le nako
ya me e ntsi. Seo se ne sa dira gore ke nne le nako e
nnye ya go nna mmogo le mosadi wa me.” Go le-
moga seo go ne ga dira gore Chul Soo le Mi Young
ba dire diphetogo tse di neng tsa ba thusa go nono-
tsha lenyalo la bone fa nako e ntse e tsamaya.

LEKA SENO: Fa o le molekane yo o sa ikanye-
gang, tlogela go dira diipato kgotsa go pega mo-

lekane wa gago molato. O tshwanetse go bontsha
gore o ikarabelela ka se o se dirileng le ka kutlobo-
tlhoko e o e bakileng. Fa e le gore o molekane yo o
utlwisitsweng botlhoko, o se ka wa omanya mole-
kane wa gago kgotsa wa mo kgoba ka mafoko. Go
tila go bua ka tsela e e ntseng jalo, go tla tlhotlhe-
letsa molekane wa gago gore a tswelele a go bule-
la mafatlha.—Baefeso 4:32.

2 Dirisanang Mmogo. Baebele ya re: “Ba babe-
di ba botoka go na le a le mongwe.” Ka ntlha
yang? “Ka gonne ba na le maduo a a molemo a
tiro ya bone ya bonatla. Gonne fa a le mongwe
wa bone a ka wa, yo mongwe o ka kgona go tsosa
molekane wa gagwe.” (Moreri 4:9, 10) Molaomo-
theo oo o botlhokwa thata segolobogolo fa lo
dira ka natla gore lo boe lo tshepane.

Fa wena le molekane wa gago lo dirisana mmo-
go, lo ka kgona go fenya maikutlo a lo nang le one
a go se tshepane a a sentseng kamano ya lona. Le fa
go ntse jalo, loobabedi lo tshwanetse go ikemisetsa
go boloka lenyalo la lona. Fa mongwe le mongwe
wa lona a leka go lebana le bothata joo a le esi, tota
lo tla bo lo ipakela mathata a mangwe a mantsi. Se-
dikwa ke ntša pedi ga se thata.

Seo ke se Steve le Jodi ba neng ba se lemoga. Jodi
a re: “Go ne ga re tsaya lobaka, mme nna le Steve re
ne ra dirisana mmogo go nonotsha lenyalo la rona.
Ke ne ka ikemisetsa go se mo utlwise botlhoko ka
tsela eo gape. Mme le fa Steve a ne a utlwile botlho-
ko thata, o ne a se ka a letla gore lenyalo la rona le
thubege. Letsatsi lengwe le lengwe ke ne ke leka go
mo tlhomamisetsa ka ditsela di le dintsi gore ke a
ikanyega, mme o ne a nna a mpontsha lorato. Ke tla
nna ke mo lebogela seo.”

LEKANG SENO: Lwelang go dirisana mmogo go
dira gore lo boe lo tshepane mo lenyalong la lona.

3 Emisetsang Mekgwa ya Bogologolo ka e
Mesha. Fa Jesu a sena go tlhagisa batho ba ba
neng ba mo reeditse ka go dira boaka, o ne a ba
gakolola jaana: “Fa e le gore leitlho leo la gago la
moja le a go kgopisa, le gonye mme o le latlhele
kgakala le wena.” (Mathaio 5:27-29) Fa o le mole-
kane yo o sa ikanyegang, a go na le dilo tse o
tlwaetseng go di dira kgotsa mekgwa e o ka tshwa-
nelwang ke go e latlha gore o boloke lenyalo la
lona?

Kwantle ga pelaelo, o tla tshwanelwa ke go tloge-
la go ikgolaganya le motho yo o dirileng boaka le
ene.� (Diane 6:32; 1 Bakorintha 15:33) Paul, yo o
nopotsweng pelenyana, o ne a fetola nako e a neng
a bereka kayone le dinomoro tsa founo ya gagwe ya
selula gore a se ka a tlhola a ikgolaganya le mosadi
yo a neng a dirile boaka le ene. Le fa go ntse jalo,
maiteko a gagwe a go se ikgolaganye le ene gotlhe-
lele a ne a itaya sefololetse. Paul o ne a ikemiseditse
go dira gore mosadi wa gagwe a boe a mo tshepe
mo a neng a tlogela tiro ya gagwe. Gape o ne a se ka
a tlhola a dirisa founo ya gagwe ya selula mme a di-
risa ya mosadi wa gagwe fela. A maiteko ao otlhe a
ne a nna le matswela? Mosadi wa gagwe e bong
Debbie a re: “Go setse go fetile dingwaga di le thata-
ro mme gangwe le gape ke sa ntse ke tshwenngwa
ke gore mosadi yoo a ka nna a leka go ikgolaganya
le ene. Mme gone jaanong ke dumela gore Paul
a ka se ineele mo thaelong.”

Fa o le molekane yo o sa ikanyegang, gape o ka
tshwanelwa ke go fetola botho jwa gago. Ka sekai, o
ka tswa o rata go itshwara ka tsela e e ka dirang gore
batho ba bong bo sele ba akanye gore o a ba kga-
tlhegela kgotsa o ka tswa o rata go nnela go akanya
ka go ratana le batho ba bangwe. Fa go ntse jalo,
‘apola botho jo bogologolo le ditlwaelo tsa jone.’
Emisetsa mekgwa ya bogologolo ka e mesha e e tla
dirang gore molekane wa gago a go tshepe. (Bako-
losa 3:9, 10) A tsela e o godisitsweng ka yone e dira
gore go nne thata go bontsha lorato? Tota le fa kwa
tshimologong go ka se nne motlhofo, bontsha mo-
lekane wa gago lorato o bo o mo tlhomamisetse
gore o a mo rata. Steve a re: “Jodi o ne a tle a mpo-
ntshe lorato ka go ntshwara ka bonolo mme ka me-
tlha o ne a nthaya a re ‘Ke a go rata.’”

O tla bo o dira sentle fa ka lobaka lo lo rileng, o
bolelela molekane wa gago ka dilo tse o di dirang
letsatsi le letsatsi. Mi Young yo o umakilweng pele-
nyana a re: “Chul Soo o ne a tlhomamisa gore o
mpolelela sengwe le sengwe se se diragetseng letsa-
tsi le letsatsi, tota le dilo tse di neng di se botlhokwa
go le kalo, e le go mpontsha gore o ne a sa mphi-
tlhele sepe.”

� Fa e le gore ka lobaka lo lo rileng ga o kgone go tila go
kopana le motho yoo gotlhelele (jaaka kwa tirong), o tshwa-
netse go tlhomamisa gore o kopana le ene fela fa go tlho-
kega. Dira gore fa o kopana le motho yoo batho ba bangwe
ba bo ba le teng e bile molekane wa gago a itse ka gone.

LEKANG SENO: Botsanang gore lo ka dira dilo
dife tse di ka lo thusang gore lo boe lo tshepane.
Dirang lenaane la tsone go tswa foo lo di dirise.
Gape, mo dilong tse lo di dirang ka metlha, dirang
le dilo dingwe tse lo ka di itumelelang mmogo.

4 Letla Nako Gore e Fete. O se ka wa itlhaga-
nela go swetsa ka gore e setse e le nako ya gore lo
simolole go tshela jaaka e kete ga go a direga sepe.
Diane 21:5 e tlhagisa jaana: “Mongwe le mongwe
yo o mafega ruri o leba kwa letlhokong.” Go tla
tsaya lobaka—gongwe dingwaga—gore lo boe lo
tshepane.

Fa e le gore o molekane yo o diretsweng boaka,
iphe nako ya go itshwarela ka botlalo. Mi Young a
re: “Ke ne ke tle ke akanye gore ga go utlwale gore
mosadi a se ka a itshwarela monna wa gagwe yo o
dirileng boaka. Ke ne ke sa tlhaloganye lebaka la go
bo a ne a ka galefa jalo ka lobaka lo loleele. Le fa go
ntse jalo, fa monna wa me a ne a dira boaka, ke ne
ka tlhaloganya gore ke ka ntlha yang fa go le thata
go itshwarela.” Go itshwarela—le go tshepana—go
tla tla ka bonya ka bonya.

Le fa go ntse jalo, Moreri 3:1-3 ya re go na le
“nako ya go fodisa.” Kwa tshimologong, o ka nna
wa akanya gore go molemo gore o se ka wa bolelela
molekane wa gago kafa o ikutlwang ka gone. Le fa
go ntse jalo, go nnela go dira jalo go ka se go thuse
gore o boe o tshepe molekane wa gago. Jaaka go
hapa ntho ka boikaelelo jwa go e fodisa, nonotsha
kamano ya lona e e senyegileng ka go itshwarela
molekane wa gago mme o mmontshe gore o a mo
itshwarela ka go mmolelela se o se akanyang le kafa
o ikutlwang ka gone. Gape kgothaletsa molekane
wa gago gore a go bolelele dilo tse di mo itumedi-
sang le tse di mo tshwenyang.

O se kawa nnela go akanya ka dilo tse di ka go ga-
lefisang. Dira ka natla go lwantsha kgalefo. (Baefeso
4:32) Go tlhatlhanya ka sekao sa Modimo go ka go
thusa. O ne a utlwa botlhoko thata fa batho ba kwa
Iseraele wa bogologolo ba ba neng ba mo obamela
ba motlhanogela. Jehofa Modimo o ne a bo a ipapi-
sa le motho yo molekane wa gagwe wa lenyalo a
neng a se ka a ikanyega. (Jeremia 3:8, 9; 9:2) Le fa go
ntse jalo, ga a ka a ‘nna a kgotšwilwe ka bosakhu-
tleng.’ (Jeremia 3:12) Fa batho ba gagwe ba ne ba
boela kwa go ene, ba ikwatlhaya go tswa pelong o
ne a ba itshwarela.



TORA YA TEBELO ˙ MAY 1, 2012 15

Fa kgabagare wena le molekane wa gago lo kgo-
tsofaletse diphetogo tse lo di dirileng mo kama-
nong ya lona, lo tla tshepana. Go tswa foo, go na le
gore lo nnele go tlhoma mogopolo fela mo go bo-
lokeng lenyalo la lona, lo tla o tlhoma mo mekge-
leng e mengwe. Le fa go ntse jalo, tlhomang nako e
ka yone lo tla sekasekang gore lo gatetse pele go le
kana kang. Lo se ka lwa akanya gore se lo se fitlhele-
tseng se lekane. Lekang go rarabolola dilo tse di sa
reng sepe tse di lo busetsang morago mme lo tlho-
mamisetsane gore lo sa ntse lo ratana.—Bagalatia
6:9.

LEKANG SENO: Go na le go leka go dira gore le-
nyalo la lona le nne jaaka le ne le ntse pele, tsa-
yang gore lo aga kamano e ntšha le e e nonofi-
leng.

Lo ka Atlega
Fa ka dinako dingwe lo akanya gore lo ka se atle-

ge, gakologelwang seno: Modimo ke Mosimolodi
wa thulaganyo ya lenyalo. (Mathaio 19:4-6) Ka jalo,
a ka lo thusa gore lenyalo la lona le atlege. Banyala-
ni botlhe ba go builweng ka bone kwa godimo ba
ne ba dirisa kgakololo e e botlhale ya Baebele mme
ba kgona go boloka manyalo a bone.

Go setse go fetile dingwaga tse di fetang 20 mora-
go ga bothata jo bo neng jwa nna teng mo lenya-

long la ga Steve le Jodi. Steve o sobokanya jaana se
ba neng ba se dira go tokafatsa lenyalo la bone: “Ke
fela morago ga go ithuta Baebele le Basupi ba ga Je-
hofa mo re neng ra dira diphetogo tse dikgolo.
Re ne ra bona thuso e e seng kana ka sepe. Mme seo
se ne sa dira gore re itshoke mo dinakong tseo tse di
boima.” Jodi a re: “Ke itumelela go bo re ile ra kgo-
na go itshokela dinako tseo tse di thata. Go ithuta
Baebele mmogo le go dira ka natla, go re thusitse
gore re nne le lenyalo le le itumedisang.”

IPOTSE JAANA . . .
ˇ Ke mabaka afe a a dirileng gore ke swe-
tse ka gore ke boloke lenyalo la me le fa
molekane wa me a dirile boaka?
ˇ Ke dinonofo dife tse di molemo tse ke di
bonang mo molekaneng wa me gone
jaanong?
ˇ Ke ne ke bontsha molekane wa me lora-
to ka ditsela dife tse dinnye fa re ne re si-
molola go ratana mme seo nka se dira
jang gape?

1. A madumedi otlhe a siame?
Mo madumeding a le mantsi go na le batho ba le bantsi

ba ba peloephepa ba ba batlang go itumedisa Modimo.
Modimo o bona batho bao e bile o amega ka bone. Le fa go
ntse jalo, ka maswabi, batho bangwe ba ile ba dirisa bodu-
medi go diragatsa maikaelelo a bone a a bosula. Mo na-
kong e e fetileng, baeteledipele ba bodumedi ba ne ba bo
ba bogisa batho ba ba neng ba le kgatlhanong le bone.
(2 Bakorintha 4:3, 4; 11:13-15) Go ya ka dipego tsa dikgang,
gompieno bangwe ba baeteledipele ba bodumedi ba kgo-
thaleditse thubakanyo kgotsa ba nnile le seabe mo di-
ntweng kgotsa mo go sotleng bana.—Bala Mathaio 24:3-5,
11,12.

Baebele e ruta gore go na le mefuta e le mebedi ya bodu-
medi—bodumedi jwa boammaaruri le bodumedi jwa maa-
ka. Bodumedi jwa maaka ga bo rute boammaaruri ka Mo-
dimo. Le fa go ntse jalo, Jehofa Modimo o batla gore batho
ba itse boammaaruri ka ene.—Bala 1 Timotheo 2:3-5.

2. Dikgang tse di molemo tse di ka ga
bodumedi ke dife?

Modimo ga a batle gore batho ba tsiediwe ke madu-
medi a a ipolelang gore a a mo rata mme a sa rute boa-
mmaaruri ka ene. E bile maloko a madumedi ao a rata go
nna ditsala tsa lefatshe leno le le laolwang ke Satane Dia-
bolo. (Jakobe 4:4; 1 Johane 5:19) Madumedi a a ikobe-
lang dipuso tsa batho go na le go ikobela Modimo, a
tlhalosiwa jaaka seaka mo Lefokong la Modimo. Baebele
e bitsa seaka seno e re ke “Babelona yo Mogolo” e leng
leina la motse mongwe wa bogologolo o bodumedi jwa
maaka bo simologileng kwa go one morago ga Morwale-
la wa motlha wa ga Noa. Go ise go ye kae, Modimo o tla
fedisa bodumedi jo bo tsietsang le jo bo gatelelang ba-
tho.—Bala Tshenolo 17:1, 2, 5,17; 18:8, 23, 24.

ITHUTE MO LEFOKONG LA MODIMO

Dikgang Tse di Molemo
Tse Di ka Ga Bodumedi
ke Dife?

Setlhogo seno se botsa dipotso tse o
ka tswang o kile wa di botsa se bo se
bontsha gore o ka bona dikarabo tsa
tsone kae mo Baebeleng ya gago.
Basupi ba ga Jehofa ba ka itumelela
go tlotla ka dikarabo tseno le wena.

The Complete Encyclopedia of
Illustration/J. G. Heck

3. Modimo o tla tlisa jang boipelo mo
lefatsheng lotlhe?

Go atlholwa ga bodumedi jwa maaka mo go tlogang go
direga ke dikgang tse di molemo. Go tla golola batho ba
ba mo lefatsheng lotlhe mo kgatelelong. Bodumedi jwa
maaka ga bo ka ke jwa tlhola bo tsietsa le go kgaoganya
batho. Batho botlhe ba ba tshelang ba tla nna seopose-
ngwe mo kobamelong ya Modimo a le mongwe fela wa
boammaaruri.—Bala Isaia 11:9; Tshenolo 18:20, 21; 21:3, 4.

4. Batho ba ba peloephepa ba tshwanetse
go dira eng?

Jehofa ga a lebala batho ba ba peloephepa ba ba leng
mo madumeding a maaka a a mo lefatsheng lotlhe. O
dira gore batho bao ba nne seoposengwe ka go ba ruta
boammaaruri.—Bala Mika 4:2, 5.

Jehofa o amogela mo lelapeng la gagwe batho ba ba
batlang go mo direla. Tota le fa ditsala tsa rona le ba losi-
ka ba sa itumele fa re simolola go direla Jehofa, re solege-
lwa molemo tota. Re nna le kamano e e molemo le Modi-
mo, lelapa la tshwantshetso le lesha le le le lorato le
tsholofelo ya go tshelela ruri.—Bala Mareko 10:29, 30;
2 Bakorintha 6:17,18.

Fa o batla tshedimosetso e e oketsegileng, bona kgaolo 15 le 16
ya buka eno e e gatisitsweng ke Basupi ba ga Jehofa.

Totatota
BAEBELE E
RUTA ENG?

TSELA E KE NENG KE TSHELA KA
YONE PELE: Ke godisitswe re tshela
botshelo jwa manobonobo. Rre e ne e le molaodi
wa masole a kwa Boritane, ka jalo lelapa la gaetsho
le ne le fuduga thata. Dinaga tse dingwe tse re neng
ra nna kwa go tsone kwantle ga Scotland ke Engela-
ne, Jeremane, Kenya, Malaysia, Ireland le Cyprus.
Go tloga fela fa ke le dingwaga di le robedi, ke ne ka
tsena sekolo se se nang le bonno le dijo kwa Scot-
land. Kgabagare ke ne ka aloga kwa Yunibesithing
ya Cambridge.

Fa ke le dingwaga di le 20, ke ne ka simolola tiro
mo kgwebong ya leokwane e e neng ya tsaya di-
ngwaga di le robedi. Kwa tshimologong, ke ne ka
dira tiro eno kwa Amerika Borwa, moragonyana
kwa Afrika mme la bofelo kwa Australia Bophirima.
Fa ke sena go fudugela kwa Australia, ke ne ka simo-
lola khampani ya go beeletsa madi, e kgabagare ke
neng ka e rekisa.

Madi a ke neng ka a bona fa ke
sena go rekisa khampani eo, a ne a
dira gore ke kgone go tlogela go
bereka ke na le dingwaga di le 40.
Ke ne ka dirisa nako e jaanong ke
neng ke na le yone go tsaya mae-
to. Ke ne ka ralala Australia gabedi
ka sethuthuthu mme ka tsaya loe-
to go ralala lefatshe lotlhe. Dilo di
ne di ntsamaela sentle.
KAFA BAEBELE E FETOTSENG
BOTSHELO JWA ME KA GONE:
Tota le pele ga fa ke tlogela go be-
reka, ke ne ke batla tsela nngwe ya
go leboga Modimo ka ntlhaya bo-
tshelo jo bo monate jo ke neng ke
bo tshela. Ke ne ka simolola go ya
kwa Kerekeng ya Anglican e ke go-
diseditsweng mo go yone. Mme

kereke e ne e sa rute dilo tse di tswang mo Baebe-
leng. Go tswa foo ke ne ka ithuta le Ba-Mormon
mme ke ne ka kgobiwa marapo ke gore ba ne ba sa
ikaege ka Baebele.

Ka letsatsi lengwe Basupi ba ga Jehofa ba ne ba
nketela. Ke ne ka lemoga ka bonako gore ba thaya
dithuto tsa bone gotlhelele mo Baebeleng. Lekwalo
lengwe le ba neng ba le bala le nna ke 1 Timotheo 2:
3, 4. Ditemana tseo tsa re thato ya Modimo ke gore
“batho ba mefuta yotlhe ba bolokwe mme ba tle
mo kitsong e e leng yone, ya boammaaruri.” Ke ne
ka kgatlhiwa thata ke gore Basupi ba ne ba gatelela
gore re tshwanetse go nna le kitso e e boammaaruri
e e theilweng mo Baebeleng e seng kitso fela.

Go ithuta Baebele le Basupi ba ga Jehofa go ne ga
nthusa gore ke nne le kitso e e ntseng jalo e e boa-
mmaaruri. Ka sekai, ke ne ka ithuta gore Modimo

BAEBELE E FETOLA MATSHELO A BATHO

KE ENG se monna mongwe wa kwa Scotland a neng a se fitlhela se le molemo
go gaisa kgwebo e e atlegileng? Ke eng se se neng sa thusa monna mongwe
wa kwa Brazil gore a tlogele boitsholo jo bo sa siamang le go goga khokeine e e
bidiwang crack? Monna mongwe wa kwa Slovenia o ne a kgona jang go tlogela
mokgwa wa gagwe wa go nwa bobe? Bala o utlwe gore batho bano ba reng.

“Dilo di ne di
ntsamaela sentle.”
—JOHN RICKETTS

NGWAGA O A TSHOTSWENG KA ONE: 1958
NAGA E A TSHOLETSWENG KWA GO YONE:
SCOTLAND
BOTSHELO JWA GAGWE JWA PELE:
RAKGWEBO YO O ATLEGILENG

le Jesu ga se karolo ya Tharonngwe e e sa tlhaloga-
nyesegeng; go na le moo ke batho ba le babedi ba
ba sa tshwaneng. (Johane 14:28; 1 Bakorintha 11:3)
Ke ne ka itumelela go ithuta boammaaruri joo jo
bo sa raraanang. Gape ke ne ka galefisiwa ke gore ke
ne ke sentse nako e ntsi mo nakong e e fetileng
ke leka go tlhaloganya selo se se sa tlhaloganyese-
geng!

Go ise go ye kae ke ne ka simolola go ya kwa di-
pokanong tsa Basupi ba ga Jehofa. Ke ne ka kgatlhi-
wa ke boitshwaro jwa bone le kafa mongwe le mo-
ngwe wa bone a neng a le botsalano ka gone—ba ne
ba ntse jaaka baitshepi. Lorato lwa bone lwa mma-
tota lo ne lwa ntlhomamisetsa gore ke bone bodu-
medi jwa boammaaruri.—Johane 13:35.
KAFA KE SOLEGETSWENG MOLEMO KA GONE:
Fa ke sena go kolobediwa ke ne ka kopana le mosadi
mongweyo montleyo o bidiwang Diane.O neago-
disitswe ke batsadi ba e leng Basupi ba ga Jehofa e
bile o ne a na le dinonofo tse dintsi tse di molemo

tse di neng tsa nkgatlha. Fa nako e ntse e ya, re ne ra
nyalana. Botsala jo ke neng ke na le jone le Diane
mmogo le kemonokeng ya gagwe tota e nnile mase-
go a a tswang kwa go Jehofa.

Nna le Diane re ne ra nna le keletso e kgolo ya go
fudugela kwa lefelong le go tlhokegang bareri ba di-
kgang tse di molemo tsa Baebele gone. Ka 2010 re
ne ra fudugela kwa Belize, kwa Amerika Bogare. Mo
lefelong leno, re rerela batho ba ba ratang Modimo
e bile ba batla go ithuta mo go oketsegileng ka ene.

Ke na le kagiso ya mogopolo ka go bo jaanong ke
itse boammaaruri ka Modimo le ka Lefoko la gagwe
e leng Baebele. E re ka ke le modiredi wa nako e e
tletseng, ke ne ka itumelela go ruta batho ba ba-
ngwe ba bantsi Baebele. Ga go sepe se se botoka jaa-
ka go bona boammaaruri jwa Baebele bo tokafa-
tsa botshelo jwa motho—fela jaaka bo tokafaditse
jwa me. Kgabagare, ke ne ka bona tsela e e molemo
ya go leboga Modimo ka botshelo jo bo itumedi-
sang jo ke bo tshelang.

TSELA E KE NENG KE TSHELA KA
YONE PELE: Ke goletse kwa Avaré,
torotswana e e kwa kgaolong ya São
Paulo. Bontsi jwa baagi ba moo ba a
bereka.

Rre o ne a tlhokafala fa mmè a ne a nkimile. Fa ke
ne ke sa le mosimanyana ke ne ke apara diaparo tsa
ga mmè fa a ne a seyo. Ke ne ka simolola go itshwa-
ra jaaka mosadi, mme batho ba ne ba simolola go

tsaya gore ke gay. Fa nako e ntse e
tsamaya, ke ne ka simolola go
tlhakanela dikobo le basimane le
banna ba bangwe.

Ka nako ya fa ke tloga ke wetsa
dingwaga tsa bolesome, ke ne ke
batla batho ba nka tlhakanelang
dikobo le bone (basetsana mmo-
go le basimane) gongwe le go-
ngwe kwa ke neng nka ba bona
teng—kwa dibareng, kwa ditlela-
peng tsa bosigo tota le kwa dikere-
keng. Ka nako ya mekete e megolo
e e tshwarelwang mo mebileng, ke
ne ke tle ke apare jaaka mosadi ke
bo ke bina mo mekolokong ya
sekolo ya tantshe ya samba. Ke ne
ke itsege thata.

Bangwe ba ditsala tsa me e ne e
le di-gay, batho ba ba gwebang ka

mmele le batho ba ba neng ba tshwakgotswe ke
diokobatsi. Bangwe ba bone ba ne ba ntlhotlheletsa
gore ke lekeletse khokheine e e bidiwang crack
mme go ise go ye kae e ne ya ntshwakgola. Ka dina-
ko dingwe re ne re goga bosigo jotlhe. Mme ka

“Ba ne ba ntshwara
sentle.”
—MAUR

´
ICIO ARA

´
UJO

NGWAGA O A TSHOTSWENG KA ONE: 1967
NAGA E A TSHOLETSWENG KWA GO YONE:
BRAZIL
BOTSHELO JWA GAGWE JWA PELE: O NE A
NA LE BOITSHOLO JO BO SA SIAMANG



dinako tse dingwe ke ne ke tle ke itlhaole ke bo ke
fetsa letsatsi lotlhe ke goga crack. Ke ne ka ota thata
mo batho ba neng ba anamisa magatwe a gore ke
na le AIDS.
KAFA BAEBELE E FETOTSENG BOTSHELO JWA
ME KAGONE: Mo nakongeo keneka kopana le Ba-
supi ba ga Jehofa. Ba ne ba ntshwara sentle. Nngwe
ya ditemana tsa Baebele tse ba neng ba di mpalela
ke Baroma 10:13, e e reng: “Mongwe le mongwe yo
o bitsang leina la ga Jehofa o tla bolokwa.” Mafoko
ao a ne a dira gore ke bone botlhokwa jwa go dirisa
leina la ga Jehofa. Ka makgetlho a le mantsi fa ke
sena go goga khokheine ya crack bosigo jotlhe, ke
ne ke tle ke bule fensetere, ke lebe kwa magodi-
mong ke bo ke rapela Jehofake lela ke mo kopa gore
a nthuse.

E re ka ke ne ke tshwenyegile ka mmè yo o neng a
ngomogile pelo e bile a tshwenyegile thata fa a
mpona ke ntse ke senya botshelo jwa me ka dioko-
batsi, ke ne ka dira tshwetso ya gore ke di tlogele. Ka
bonakonyana morago ga foo ke ne ka dumela go
ithuta Baebele le Basupi. Ba ne ba ntlhomamisetsa
gore thuto eo e ne e tla nthusa go diragatsa maikae-
lelo a me a go tlogela diokobatsi—mme go ne ga
nna fela jalo!

Fa ke ntse ke tsweletse ke ithuta Baebele ke ne ka
lemoga gore ke tshwanetse go fetola tsela e ke tshe-
lang kayone. Go ne go le thata segolobogolo go tlo-
gela mekgwaya me ya bosodoma ka gonne ke ne ke
na le lobaka lo loleele ke e dira. Selo se se ileng sa

nthusa e ne e le go tlogela dilo tsotlhe tse di neng
tsa ntlhotlheletsa ka tsela e e sa siamang. Ke ne ka
kgaotsa go itsalanya le batho ba ke neng ke tsalane
le bone ka bo ka tlogela go ya kwa dibareng le kwa
ditlelapeng tsa bosigo.

Le fa go ne go se motlhofo go dira diphetogo tse-
no, ke ne ke kgothadiwa ke go itse gore Jehofa o
amega ka nna le gore o bona maiteko a ke neng ke a
dira. (1 Johane 3:19, 20) Ka 2002, ke ne ke setse ke
tlogetse mekgwa yotlhe ya bosodoma e bile ka one
ngwaga ono ke ne ka kolobediwa go nna Mosupi
wa ga Jehofa.
KAFA KE SOLEGETSWENG MOLEMO KA GONE:
Mmè o ne a kgatlhiwa thata ke diphetogo tse ke
neng ka di dira mo le ene a neng a simolola go ithu-
taBaebele.Kamaswabi o nea itewake setorouko.Le
fa go ntse jalo, lorato lo a ratang Jehofa le boa-
mmaaruri jwa Baebele ka lone lo ile lwa nna lwa
gola.

Mo dingwageng di le robedi tse di fetileng, ke ne
ka nna le seabe mo bodireding jwa nako e e tle-
tseng, ke dirisa nako ya me e ntsi ke ruta batho ba
bangwe Baebele. Gone ke boammaaruri gore ka di-
nako tse dingwe ke ne ke tshwanelwa ke go lwa le
dikeletso tse di sa siamang. Ke kgothadiwa ke go itse
gore nka itumedisa Jehofa fa ke tlhopha go se inee-
le mo dikeletsong tseo.

Go atamalana le Jehofa le go tshela ka tsela e e
mo itumedisang go dirile gore ke itshepe. Gompie-
no ke monna yo o itumetseng.

TSELA E KE NENG KE TSHELA KA
YONE PELE: Ke tsholetswe kwa
Ljubljana, motsemogolowa Slove-
nia. Botshelo bo ne bo le monate
go fitlha fa ke nna dingwaga di le
nnè. Mme rre o ne a ipolaya. Mo-
rago ga tiragalo eno e e botlhoko,
mmè o ne a tshwanelwa ke go dira
ka natla go tlamela nna le nkgo-
nne.

Fa ke na le dingwaga di le 15, ke
ne ka ya go nna le mmèmogolo.
Ke ne ke itumelela go nna le ene
ka gonne ditsala tsa me tse dintsi
di ne di nna mo lefelong le a neng
a nna mo go lone. Gape ke ne ke

‘Ke ne ke le faki e e
sa tlaleng.’—LUKA

ˇ
SUC

NGWAGA O A TSHOTSWENG KA ONE: 1975
NAGA E A TSHOLETSWENG KWA GO YONE:
SLOVENIA
BOTSHELO JWA GAGWE JWA PELE: O NE
A NWA BOBE

na le kgololesego e e oketsegileng e ke neng ke se na
yone fa ke ne ke nna kwa gae. Fa ke na le dingwaga
di le 16, ke ne ka simolola go itsalanya le batho ba
ba neng ba nwa ka mafelobeke. Ke ne ka godisa mo-
riri, ka simolola go apara ka tsela e e bontshang bo-
tsuolodi mme moragonyana ka simolola go goga
motsoko.

Le fa ke ne ka lekeletsa diokobatsi tse di farologa-
neng, ga ke a ka ka tlogela go nwa ka gonne ke ne ke
go itumelela go feta go dirisa diokobatsi. Go ise go
ye kae, ke ne ke sa tlhole ke nwa digalase di le mma-
lwa fela tsa beine mme ke ne ke nwa botlolo yotlhe
kgotsa go feta ka nako e le nngwe. Ke ne ka nna le
bokgoni jwa go fitlha kafa ke neng ke tagilwe thata
ka gone. Gantsi monko wa bojalwa o o neng o
utlwala mo leganong la me ke one fela o o neng o
dira gore batho ba lemoge gore ke ne ke ntse ke
nwa. Mme le fa go ntse jalo, go ne go se ope yo o
neng a itse gore ke ne ke nole gongwe dilitara di le
mmalwa tsa beine kgotsa tsa biri—ke tla ke nwa le
vodka!

Mo makgetlhong a le mantsi, ke nna ke neng ke
thusa ditsala tsa me tse di neng di thetheekela mo-
rago ga go nwa bosigo kwa disco tota le fa e ne e ka
tswa e le nna ke neng ke nole bojalwa go ba feta. Ka
letsatsi lengwe, ke ne ka utlwa mongwe wa ditsala
tsa me, yo o neng a sa lemoge gore ke mo reeditse,
a re ke faki e e sa tlaleng—polelwana ya tshotlo e ka
Se-Slovenia e kayang motho yo o kgonang go nwa
bojalwa jo bontsi go feta batho ba bangwe. Mafoko
ao a ne a nkutlwisa botlhoko thata.

Ke ne ka simolola go ipotsa gore tota ke ne ke
tshelela eng. Ke ne ka fekeediwa ke maikutlo a go
ikutlwa ke se motho wa sepe. Go ne go lebega se-
ngwe le sengwe se ke neng ke se dira se se na bokao
bope.
KAFA BAEBELE E FETOTSENG BOTSHELO JWA
ME KA GONE: Mo lobakeng lono ke ne ka lemoga
gore moithuti ka nna one a fetogile; e ne e setse e le
motho yo o bonolo jaanong. E re ka ke ne ke batla
go itse se se mo fetotseng, ke ne ka mo laletsa gore a
ye le nna kwa resetšhurenteng. Fa re ntse re tlotla, o

ne a mpolelela gore o ne a simolotse go ithuta Bae-
bele le Basupi ba ga Jehofa. O ne a mpolelela di-
ngwe tsa dilo tse a neng a di ithuta e leng dilo tse
tota di neng di le disha mo ditsebeng tsa me ka go-
nne ke sa rutiwa sepe ka bodumedi fa ke ntse ke
gola. Ke ne ka simolola go ya kwa dipokanong tsa
Basupi le go ithuta Baebele le bone.

Go ithuta Baebele go ne ga dira gore ke lemoge
dithuto tse dintsi tse di tlhotlheletsang. Ka sekai, ke
ne ka ithuta gore re tshela mo go se Baebele e reng
ke ‘metlha ya bofelo.’ (2 Timotheo 3:1-5) Gape ke
ne ka ithuta gore mo bogautshwaneng Modimo o
tla tlosa batho ba ba bosula mo lefatsheng a bo a
naya batho ba ba siameng tshono ya go itumelela
botshelo jo bo sa khutleng mo Paradaiseng. (Pesa-
lema 37:29) Ke ne ka nna le keletso e e maatla ya go
fetola botshelo jwa me gore ke nne mongwe wa ba-
tho bao ba ba siameng.

Ke ne ka simolola go bolelela ditsala tsa me ka
dithuto tsa Baebele tse ke neng ke di ithuta. Ba le
bantsi ba bone ba ne ba ntshotla ka ntlha ya se ke
neng ke ba bolelela sone mme seo se ne sa nthusa
ka ditsela tse ke neng ke sa di lebelela. Tsela e ba
neng ba itshwara kayone e ne ya nthusa go lemoga
gore e ne e se ditsala tsa boammaaruri. Ke ne ka le-
moga gore bothata jwa me jwa go nwa bo ne bo
amana thata le mofuta wa batho ba ke neng ke
itsalantse le bone. Beke yotlhe ba ne ba nna ba lebi-
le pele kwa mafelobekeng gore ba tle ba tagwe
gape.

Ke ne ka kgaogana le ditsala tseo mme ka di emi-
setsa ka tse di agang tsa Basupi ba ga Jehofa. Go
itsalanya le bone go ne go kgothatsa tota—batho
bano ba ne ba rata Modimo tota e bile ba leka ka
natla go tshela ka melao ya gagwe. Ka bonya ka bo-
nya, ke ne ka tlogela mokgwa wa me wa go nwa
bobe.
KAFA KE SOLEGETSWENG MOLEMO KA GONE:
Ke leboga Jehofa gore ga ke tlhole ke tlhoka bojalwa
gore ke itumele. Tota ga ke itse gore nkabo ke le kae
fa ke ne ke sa fetola tsela e ke neng ke tshela ka yone
pele. Mme ke tlhomamisegile gore botshelo jwa me
bo botoka jaanong.

Mo dingwageng di le supa tse di fetileng, ke nni-
le le tshiamelo ya go direla mo ofising ya lekala ya
Basupi ba ga Jehofa ya Slovenia. Go itse Jehofa le go
mo direla go dirile gore botshelo jwa me bo nne le
bokao.



ˇ Pele Jesu a tlhatlogela kwa legodimong, o ne a naya
barutwa ba gagwe ditaelo tse di tlhomameng tsa
kafa ba tshwanetseng go dira bodiredi jwa bone ka
teng, mme ga a ba naya kgakololo epe ya bopolotiki.
(Mathaio 28:18-20) Ka jalo, barutwa ba gagwe ba ne
ba tswelela ba tshela ka molaomotheo ono o Jesu a
neng a ba file one pelenyana: “Duelang Kaesara dilo
tsa ga Kaesara, mme Modimo dilo tsa Modimo.”
—Mareko 12:17.

Molaomotheo oo o ne wa thusa jang balatedi ba
ga Jesu gore ba tshele mo lefatsheng mme ba se karo-
lo ya lone? Ba ne ba itse jang gore ke dilo dife tse e
leng tsa Puso kgotsa tsa ga Kaesara le gore ke dilo dife
tse e leng tsa Modimo?

Moaposetoloi Paulo o ne a tsaya go nna le seabe
mo dipolotiking e le go nna kgatlhanong le molao-
motheo o Jesu a o fileng balatedi ba gagwe. Buka ya
Beyond Good Intentions—A Biblical View of Politics ya
re: “Paulo o ne a iketleeleditse go dirisa ditshwanelo
tsa gagwe tsa go nna moagi wa Roma go bona tshire-
letso e e mo tshwanelang ya boatlhodi, mme le fa go
ntse jalo ga a ka a nna le seabe mo dikgannyeng tse di
amanang le melao ya puso ya motlha oo.”

Paulo o ne a naya Bakeresete ka ene ditaelo dife?
Yone buka eo e oketsa ka gore: “Mo makwalong a ga-
gwe a a neng a a kwalela badumedi ba kwa metseng
e megolo e e jaaka Korintha, Efeso tota le e leng kwa
Roma, ga a umaka sepe ka dikgogakgogano tsa dipo-
lotiki tsa lefatshe.” Gape buka eo ya re Paulo “o ne a
laela gore go ikobelwe puso mme ga go gope mo
makwalong a gagwe a mantsi mo a neng a laela kere-

ke gore e kgothaletse go dirisiwa ga melao mengwe
ya puso.”—Baroma 12:18; 13:1, 5-7.

Bakeresete ba ba neng ba tshela masome a di-
ngwaga morago ga loso lwa ga Paulo, ba ne ba nna
ba sa kopanye maikarabelo a ba neng ba na le one
mo Modimong le a ba neng ba na le one mo Pusong.
Ba ne ba tswelela ba tlotla dipuso tsa bopolotiki mme
ba ne ba tila go nna le seabe mo ditirong tsa bopolo-
tiki. Buka ya Beyond Good Intentions e bolela jaana ka
badumedi bao: “Le fa Bakeresete ba bogologolo ba
ne ba tsaya go ikobela balaodi e le boikarabelo jwa
bone, ba ne ba sa nne le seabe mo dilong tse di ama-
nang le dipolotiki.”

Le fa go ntse jalo, dingwaga di ka nna 300 morago
ga loso lwa ga Keresete, dilo di ne tsa fetoga. Moithu-
tabodumedi mongwe e bong Charles Villa-Vicencio a
re: “Fa maemo a dipolotiki a fetoga fa go busa
Constantine, Bakeresete ba le bantsi ba ne ba simolo-
la go dira ditiro tsa setšhaba le go tsenela bosole ba
bo ba amogela maemo mangwe mo dipolotiking.”
(Between Christ and Caesar) Seo se ne sa felela ka
eng? Go kopana ga bodumedi le dipolotiki mo bofe-
long jwa lekgolo la bonè la dingwaga C.E., go ne ga
dira gore go nne le Puso ya bodumedi ya Mmusomo-
golo wa Roma.

Gompieno madumedi a mantsi a a ipolelang gore
a latela Keresete a ntse a kgothaletsa maloko a one
gore a nne le seabe mo dipolotiking. Le fa go ntse
jalo, madumedi ao ga a etse Keresete e bile ga a late-
le sekao sa Bakeresete ba lekgolo la ntlha la di-
ngwaga.

BABADI BA A BOTSA . . .

A Bakeresete ba lekgolo la ntlha la dingwaga
ba ne ba nna le seabe mo dipolotiking?

ˇ Pego e e mo go Ditiro 18:12, 13 ya re
Bajuda ba kwa Korintha ba ne ba latofa-
tsa Paulo ka gore o sokolola batho ka tse-
la e e seng kafa molaong le gore ba ne ba
mo isa kwa “setulong sa katlholo” kgotsa
be�ma (lefoko la Segerika le le kayang
“kgato”). Korintha ya bogologolo e ne e
na le serala se se kwa godimo se se neng
se le gaufi le lefelo la bokopanelo kgotsa
marekisetso a a neng a ka tswa a le dikga-
to di se kae go tswa kwa sinagogeng. Le-
felo le serala seno se neng se le mo go
lone le ne le dira gore go nne motlhofo
go bua le batho. Serala seno se se neng
se agilwe ka mmabole o mosweu le o o
pududu se kgabisitswe ka mekgabisa e e
gabilweng, se ne se na le diphaposi tse
pedi tsa go leta tse di neng di na le diba-
nka tse di dirilweng ka mmabole e bile

bodilo jwa tsone bo kgabisitswe ka diga-
lase tse dinnye tsa mebalabala.

Go lebega serala seo e ne e le setulo sa
katlholo se moaposetoloi Paulo a neng a
ema kwa go sone fa pele ga molaodi wa
masole Galio, e bong molaodi wa Moro-
ma wa kwa Akaia. Balaodi ba ne ba tle ba
nne mo lefelong leno ba reetsa dikgetse
ba bo ba itsise boidiidi jo bo leng moo di-
tshwetso tsa bone tsa boatlhodi.

Mo dipusong tsa motse wa Gerika, go
ne go tlwaelegile gore batho ba kopane
fa pele ga be�ma kwa dikgwebo tsotlhe
tsa setšhaba di neng di direlwa gone. Mo
dipegong tsa tsheko ya ga Jesu, ditema-
na tsa Segerika tsa Mathaio 27:19 le Joha-
ne 19:13 tsa re Ponto Pilato o ne a bua le
boidiidi a eme mo godimo ga be�ma ya
gagwe.—Ditiro 12:21.

A O NE O ITSE?

‘Setulo sa katlholo’ se moaposetoloi Paulo a neng a isiwa kwa go
sone e ne e le eng?

ˇ Moaposetoloi Paulo o ne a bua jaana
ka Bakeresete ba bogologolo: “Re rera
Keresete yo o bapotsweng, mo Baju-
deng ke selo se se kgopang mme mo di-
tšhabeng ke boeleele.” (1 Bakorintha 1:
23) Ke ka ntlha yang fa tsela e Jesu a su-
leng ka yone e ne e ka kgopisa batho ba
bangwe?

Malebana le tsela e Jesu a suleng ka
yone le setso sa batho ba ba neng ba
tshela kwa Botlhabagare mo lekgolong
la ntlha la dingwaga, motlhalosi wa Bae-
bele e bong Ben Witherington III a re
“go swa ka tsela eo e ne e le matlhabisa
ditlhong mo motlheng oo. Go ne go sa
tsewe e le tsela e e tlotlegang ya go nna

moswelatumelo.” Gape Witherington a
re: “Batho ba mo motlheng oo ba ne ba
dumela gore tsela e o swang ka yone e
ne e tlhalosa gore o ne o le motho yo o
ntseng jang. Ka jalo, go ne go ka tsewa
gore Jesu e ne e le senokwane, motho yo
o dirileng ditiro tsa boepapuso, motho
yo o neng a tshwanelwa ke go atlholwa
ka tsela e makgoba a batsuolodi a neng
a atlholwa ka yone.” Re akantse ka setso
sa motlha oo, go lebega go sa utlwale
go akanya gore Bakeresete ba bogolo-
golo ba ne ba ka itlhamela dipego tse di
ka ga loso le tsogo ya ga Jesu.

Ke ka ntlha yang fa Bajuda ba bangwe ba ne ba kgopisiwa ke
tsela e Jesu a suleng ka yone?



Se ke Se Ithutang
mo Baebeleng

Leba diphologolo
tse di gaufi le araka ya ga Noa.

Ke dife tse di lelang di re muu,
ke dife tse di bogolang?



SE BATSADI BA
KA SE DIRANG

E re ngwana wa gago a supe:
Araka Bera Ntša
Tlou Thutlwa Tau
Tshwene Kolobe Nku
Pitse ya naga Motshe wa godimo Setlhare

Leka go etsa medumo e
e dirwang ke:
Ntša Tau Tshwene
Kolobe Nku

DINGWAGA TSE 3

GO YA KWATLASE

Diphologolo tsotlhe,
tse dikhutshwane

le tse ditelele,

tsotlhe di ne tsa falola
mo arakeng

ya ga Noa.
Genesise 7:7-10; 8:15-17

O KA bona jang botshelo jo bo atlegileng tota?
Tsela e nngwe ke ka go dirisa bokgoni jo bo

tlhomologileng jo o nang le jone jwa go lemoga di-
phelelo tse di nnelang ruri tsa ditshwetso tse o di di-
rang gone jaanong.

Gone ke boammaaruri gore o ka tswa o fitlhela
go le thata go dira ditshwetso tse di tla go solege-
lang molemo botshelo jwa gago jotlhe. Ka ntlha
yang? Ka gonne batho ba bantsi ba re tshelang le
bone ba batla dilo tse ba di eletsang ka ponyo ka lei-
tlho. Ka sekai, o ka lemoga gore go dirisa kgakololo
ya Baebele go ka go thusa gore o nne le kamano e e
molemo le ba lelapa. (Baefeso 5:22–6:4) Mme gore
go nne jalo, o tshwanelwa ke go dirisa nako e ntsi o
na le ba lelapa o bo o tile kgatelelo ya go fetsa nako e
ntsi kwa tirong, mo boitlosobodutung kgotsa mo
boitapolosong. Fela jaaka o ka dira mo dikarolong
tse dingwe tsa botshelo, o tshwanetse go tlhopha
gore a o batla go kgotsofatsa dikeletso tsa gago tsa
nakwana kgotsa o batla go atlega mo botshelong jo-
tlhe jwa gago. O ka dira jang gore o nne le bokgoni
jo o bo tlhokang gore o dire ditshwetso tse di sia-
meng? Dira dilo tseno tse nnè tse di latelang.

1 Akanya ka Diphelelo Tsa
Ditshwetso Tsa Gago

Fa o dira tshwetso akanya ka diphelelo tse tota di
ka nnang teng. Baebele e gakolola jaana: “Yo o bo-
tlhale ke yo o boneng masetlapelo a bo a iphitlha.”

(Diane 22:3) Fa o akanya ka ditlamora-
go tse tota di ka nnang teng, o tla tlho-
tlheletsega go tila dilo tse di ka go tse-
nyang mo kotsing. Ka fa letlhakoreng le
lengwe, fa o akanya ka melemo e e nne-
lang ruri ya go dira ditshwetso tse di bo-
tlhale, o ka nonotsha boikemisetso jwa
gago jwa go dira ditshwetso tse di bo-
tlhale.

Ipotse jaana: ‘Tshwetso e ke e dirang
gone jaanong e tla nna le diphelelo dife

mo lobakeng lwa ngwaga kgotsa tota le e leng di-
ngwaga di le 10 kgotsa di le 20 tse di tlang? E tla ama
jang maikutlo le botsogo jwa me? Tshwetso e ke e
dirang e tla ama jang ba lelapa la gaetsho le batho
ba bangwe ba ke ba ratang?’ Sa botlhokwa le go feta
ipotse jaana: ‘A tshwetso e ke e dirang e tla itumedi-
sa Modimo? E tla ama jang kamano ya me le ene?’ E
re ka Baebele e tlhotlheleditswe ke Modimo, e ka go
thusa go lemoga se se mo itumedisang le go go
tlhagisa ka dirai tse o ka tswang o di tlodisa matlho.
—Diane 14:12; 2 Timotheo 3:16.

2 Itlhophele ka Bowena
Go na le gore batho ba itirele ditshwetso ka bobo-

ne, ba le bantsi ba etsa se batho ba ba tshelang le
bone ba se dirang. Mme go dira dilo ka tsela e e ri-
leng fela ka go bo di dirwa ke batho ba le bantsi, go
ka se ka ga dira gore o atlege. Itlhophele ka bowena.
Ka sekai, akanya ka se se diragaletseng Natalie.� A
re: “Ke ne ke batla go nna le lenyalo le le itume-
tseng. Mme ke ne ke lemoga gore ke ne nka se nne
le lone ka ntlha ya tsela e ke neng ke tshela ka yone.
Ditsala tsa me tsotlhe tsa kwa kholetšheng e ne e le
basha ba ba botlhale thata. Le fa go ntse jalo, ba ne
ba nna ba dira ditshwetso tse di sa siamang mo bo-
tshelong jwa bone. Ba ne ba nnela go nna le makga-
rebe kgotsa makau ba bo ba a tlogela ba batla a ma-
ngwe. Fela jaaka bone, ke ne ka nna le makau a le
mmalwa. Go tshela ka tsela eno go ne ga nkhutsafa-
tsa fela thata.”

Natalie o ne a simolola go ithuta Bae-
bele le Basupi ba ga Jehofa. A re: “Mo
Basuping, ke ne ka bona basha ba ba
itumetseng le banyalani ba ba itume-
tseng. Le fa go ne go se motlhofo, ka bo-
nya ka bonya ke ne ka tlogela mekgwa
ya me e e sa siamang le tsela e ke neng
ke tshela ka yone.” Seo se ne sa felela ka

� Maina a a mo setlhogong seno a fetotswe.

O ka Tlhopha go Nna le
Isagwe e e Atlegileng
JANG?



TORA YA TEBELO ˙ MAY 1, 2012 27

eng? Natalie a re: “Ke ne ke batla go nyalwa ke mo-
tho yo ke mo ratang tota. Fa nako e ntse e tsamaya,
ke ne ka nyalwa ke monna yo o mo bodumeding jo
ke leng mo go jone. Ke akanya gore Modimo o
nneile botshelo jwa lelapa jo bo botoka go feta jo ke
neng ke bo batla.”

3 Leba ka Kwa ga Ditshwetso
Tse o di Dirang

Gore o se ka wa akanya ka se o se batlang gone
jaanong fela, o tshwanetse go itse le gore tota o ba-
tla gore isagwe ya gago e nne jang o bo o batla ditse-
la tsa go e fitlhelela. (Diane 21:5) O se ka wa akanya
fela ka dingwaga di le 70 kgotsa 80 tse motho a di
tshelang. Go na le moo, akanya ka isagwe ya fa o tla
bo o itumelela botshelo jo bo sa khutleng jo Baebe-
le e buang ka jone.

Baebele ya re ka ntlha ya setlhabelo
sa thekololo sa ga Keresete Jesu, Modi-
mo o ne a dira gore batho ba kgone
go bona botshelo jo bo sa khutleng.
(Mathaio 20:28; Baroma 6:23) Modi-
mo o solofetsa gore mo bogautshwa-
neng boikaelelo jwa gagwe jwa kwa
tshimologong ka batho le lefatshe bo
tla diragadiwa. Batho ba ba ratang Mo-
dimo ba tla itumelela botshelo ka bo sa
khutleng mo lefatsheng le lentle le le

tsosolositsweng. (Pesalema 37:11; Tshenolo 21:3-5)
O ka nna le isagwe e e ntseng jalo fa o leba ka kwa
ga ditshwetso tse o di dirang.

4 Dira ka Natla Gore o Fitlhelele
Mekgele ya Gago

O ka dira eng gore o nne le isagwe eo e e solofedi-
tsweng? Simolola ka go nna le kitso ka Modimo.
(Johane 17:3) Kitso e e boammaaruri ya Baebele e
tla dira gore o tshepe gore ditsholofetso tsa Modimo
ka isagwe di tla diragadiwa. Go nna le tsholofelo e e
ntseng jalo go tla go nonotsha gore o dire dipheto-
go dipe fela tse o ka tlhokang go di dira gore Modi-
mo a go amogele.

Akanya ka se se neng sa diragalela Michael. A re:
“Ke ne ka simolola go dirisa diokobatsi le go nwa
bojalwa bobe fa ke ne ke le dingwaga di le 12. Ke ne
ke le leloko la segopa mme go ne go lebega ke tla
swa pele ke nna dingwaga di le 30. Tsela e ke neng

ke galefa ka yone le e ke neng ke betwa
ke pelo ka yone e ne ya dira gore ke leke
go ipolaya ka makgetlho a le mantsi.
Ke ne ke akanya gore go na le sengwe
sa botlhokwa mo botshelong mme ke
ne ke sa kgone go se bona.” Fa Michael
a ne a le kwa sekolong se segolwane, le-
loko lengwe la segopa sa bone le ne la
simolola go ithuta Baebele le Basupi ba ga Jehofa.
Michael le ene o ne a dumela go ithuta.

Se Michael a neng a se ithuta mo Baebeleng se ne
sa fetola tsela e a neng a leba isagwe ya gagwe ka
yone. “Ke ne ka ithuta gore mo isagweng lefatshe le
tla fetolwa go nna paradaise le gore batho ba tla tshe-
la ka kagiso ba sa tlhobaele ka sepe. Ke ne ka simolo-
la go leba seno e le isagwe ya me. Ke ne ka itlhomela
mokgele wa go nna le kamano e e molemo le Jehofa.
Le fa go ntse jalo, ke ne ke sa itumedise Jehofa ka me-
tlha. Tota le fa ke sena go simolola go ithuta Baebele
ke ne ka tagwa ka makgetlho a le mmalwa. E bile ke
ne ka tlhakanela dikobo le mosetsana mongwe.”

Michael o thusitswe ke eng go tlogela go nna a
boela kwa mekgweng ya gagwe e e sa siamang le
gore a atlege go fetola tsela e a neng a tshela ka
yone? A re: “Motho yo o neng a nthuta Baebele o ne
a nkgothaletsa gore ke bale Baebele letsatsi le letsa-
tsi le gore ke itsalanye le batho ba ba batlang go itu-
medisa Modimo. Ke ne ka lemoga gore maloko a se-
gopa sa rona a ne a sa ntse a ntlhotlheletsa ka tsela e
e sa siamang. Le fa ke ne ke atamalane thata le
bone, ke ne ka kgaotsa go itsalanya le bone.”

Michael o ne a itlhomela mekgele ya nakwana le
dilo tse di tshwanetseng go tla pele mo botshelong
tse di neng tsa mo thusa go fitlhelela mokgele wa
gagwe o mogolo wa go dumalanya botshelo jwa ga-
gwe le melao ya Modimo. Le wena o ka dira se se
tshwanang. Kwala mekgele e e nnelang ruri le di-
kgato tse o tla di tsayang tse di tla go thusang go e fi-
tlhelela. Itsise batho ba ba ka go emang nokeng ka
mekgele ya gago, mme o ba kope gore ba nne ba go
botsa ka kgatelopele e o e dirang.

O se ka wa nna o busetsa morago go ithuta ka
Modimo le go dirisa kaelo ya gagwe mo botshelong
jwa gago. Gone jaanong dira dilo tse di tla dirang
gore o rate Modimo le Lefoko la gagwe, Baebele. Fa
Lefoko la Modimo le bua ka motho yo o dirisang
melaometheo ya Baebele, la re: “Sengwe le sengwe
se a se dirang se tla atlega.”—Pesalema 1:1-3.



GANTSI Jesu o ne a dirisa mefuta ya temothuo le
didirisiwa tsa go lema go tlhalosa dithuto tsa

botlhokwa. (Mathaio 11:28-30; Mareko 4:3-9; Luke
13:6-9) Ka ntlha yang? Ka gonne o ne a nna mo se-
tšhabeng sa batho ba ba neng ba lema. Bontsi jwa
batho ba ba neng ba mo reetsa ba ne ba dirisa me-
kgwa ya go lema e e neng e sa bolo go dirisiwa ka
makgolokgolo a dingwaga. Ba ne ba tlhaloganya se
a neng a se bua se se neng se tsamaisana le ditiro tsa
bone tsa letsatsi le letsatsi. O ne a itse gore ba ne ba
tshela jang, mme se a neng a se ruta se ne sa dira
gore ba tshwarwe ke kgakge.—Mathaio 7:28.

Re ka tlhaloganya botoka dipapiso tsa ga Jesu le

dipego tse dingwe tsa Baebele fa re itse sengwe ka
molemi wa mo lekgolong la ntlha la dingwaga—di-
jalo tse a neng a di jala, didirisiwa tse a neng a di di-
risa le dikgwetlho tse a neng a lebana le tsone.

Bona molemi yono ka leitlho la mogopolo fa a
ntse a dira tiro ya gagwe. Bala ditemana tse di uma-
kilweng mme o bone gore o ka ithutang mo go
tsone.

Nako ya go Jala
Molemi o sireletsa matlho a gagwe gore a se ka a

fatlhiwa ke marang a letsatsi mme o ema mo kgo-
rong ya gagwe a bo a hema moya o o bongola. Di-
pula di sa tswa go kolobetsa mmu o o phaphaladi-
tsweng ke letsatsi. Jaanong ke nako ya go lema. O
tsaya mogoma wa logong o o baya mo legetleng a
bo a ya kwa tshimong ya gagwe.

Fa molemi a le koo o phutha dipholo tsa gagwe o
di tsenya mo jokweng a bo a dira gore di simolole
tiro. Meno a mogoma wa tshipi o o gogwang ke di-

BOTSHELO MO METLHENG YA DITIRAGALO TSA BAEBELE

Molemi
“[Jesu] a raya barutwa ba gagwe a re: ‘Ee, thobo e kgolo, mme badiri ba babotlana.
Jalo, kopang Mong wa thobo gore a romele badiri mo thobong ya gagwe.’”
—MATHAIO 9:37, 38.

1

2

3

pholo a tlhagola mmu o o tletseng matlapa. Ga a
pitikolole mmu mme a o fata go se kae fela go epa
mosele o o seng boteng (1). Molemi o ntse a ya
kafa mojeng le kafa molemeng a leka ka natla go
dira gore mesele e tlhamalale—ga a nke a leba kwa
morago ka gonne fa a ka dira jalo mogoma o ne o
tla ya kwa le kwa. (Luke 9:62) Ga a tshwanela go
feta molelwane wa tshimo ya gagwe e bile o tshwa-
netse go dirisa setsha sa gagwe se sennye sentle.

Tshimo e jaanong e nang le mesele e siametse go
jalwa. Molemi o tshwara kgetsana ya barele mo sea-
tleng se sengwe mme ka se sengwe o gasa peo e e
tlhwatlhwakgolo (2). Mo tshimong ya gagwe go na
le ditselana tse go tsamaiwang mo go tsone tsa
mmu o o thata, ka jalo o tlhomamisa gore peo e
wela mo “mmung o o molemo.”—Luke 8:5, 8.

Morago ga go jala go latela tiro ya go thuba ma-
kwete a mmu. Molemi o bofelela dikalana tse di
nang le mebitlwa mo dipholong tsa gagwe a bo a
ralatsa dikala tseo mo tshimong ka go di goga. Se-
gopa sa dinonyane se dira modumo o o kwa godi-
mo se bo se kobonya peo e e iseng e khurumedi-
we ka mmu. Moragonyana molemi o dirisa kepu

(3) go tlhagola mmu le go ntsha mefero gore e se
ka ya hupetsa peo e e iseng e gole.—Mathaio 13:7.

Nako ya go Roba
Dikgwedi di a feta. Pula e a na. Jaanong ditlhogo

tsa barele e e buduleng di akgaakgega mo letsatsing
di dira gore masimo a lebege a le masweu.—Johane
4:35.

Nako ya thobo ke nako e ka yone molemi le ba
lelapa la gagwe ba dirang ka natla. Morobi o tshwa-
ra dikala tsa dijo tsa ditlhaka ka seatla sa mole-
ma a bo a kgatikanya sekele ya tshipi ka seatla sa
moja (4). Ba bangwe ba phutha dijo tsa ditlhaka ba
bo ba di dira dingata (5), go tswa foo ba bo ba
di pega mo ditonking kgotsa mo dikolotsaneng
(6) tse di tla di isang kwa seboaneng sa kwa mo-
tseng.

Letsatsi le a phatsima e bile le ntse jaaka mosima
o mosweu kwa loaping lo lo pududu lo lo apogi-
leng. Ba lelapa ba ikhutsa go se kae ka fa tlase ga se-
tlhare sa mofeige. Ba a tshega e bile ba a tlotla fa ba
ntse ba ja dijo tse di motlhofo e leng senkgwe, dijo
tsa ditlhaka tse di besitsweng, metlhware, difeige
tse di omisitsweng le morara o o omisitsweng. Ba di
digela ka metsi a a tswang mo metsweding.—Dute-
ronome 8:7.

Mo masimong a a fa gaufi, batho ba ba rono-
pang ba phutha dijo tsa ditlhaka tse di setseng (7).

Bangwe ba bone ba humanegile e bile ga ba na se-
tsha se e leng sa bone.—Duteronome 24:19-21.

Moragonyana kwa seboaneng sa kwa motseng,
molemi o gasamisa dingata mo boalong jo bo thata
jo bo tsholetsegileng. Dipholo di dikologa mo go-
dimo ga boalo di goga selei se se boima (8). (Dute-
ronome 25:4) Maje le ditshitswana tse di bogale tse
di gokeletsweng ka fa tlase ga selei di sega ma-
tlhaka.

Molemi o letela gore pheswana ya maitseboa e
simolole go foka. (Ruthe 3:2) Ka lotlatlana, o tse-
nya foroko ya gagwe ya logong kgotsa “loselo” (9),
ka fa tlase ga dingata tse di phothilweng a bo a di

olosa mo moyeng. (Mathaio 3:12) Dijo tsa ditlhaka
tse di bokete di wela mo boalong—moroko o o mo-
tlhofo o phepheulwa ke phefo. O nna a dira fela
jalo ka foroko ya gagwe go fitlha a olosa dijo tsotlhe
tsa ditlhaka.

Fa letsatsi le tlhaba, mosadi wa molemi le bomo-
rwadie ba simolola go fefera (10). Ba kgotlhokgo-
tsha disefo tse di tletseng dijo tsa ditlhaka le matla-
pana. Barele e wela mo dirotong mme matlakala
one a latlhelwa kwa thoko. Go na le mabele a ma-
ntsi thata. Badiri ba boloka mabele a a salang mo
dinkgong (11). A mangwe otlhe a tshelwa mo me-
simeng ya bobolokelo.

A le mo seboaneng, molemi o a inamologa o
otlolola mesifa e e gagametseng a bo a tsamayatsa-
maya mo masimong a mo motseng. O leba masi-
mo a masetlha a a tletseng matlhaka a kgotsofetse
—bosupi jwa gore go ne go dirwa ka natla. O leba
badiri fa ba ntse ba dira mo tshimong ya mofine le
ya motlhware le fa ba ntse ba tlhokometse ditlhare
tsa digaranata le tsa mofeige. Fa gautshwane moa-
gelani yo o ntseng a epa mo tshingwaneng ya ga-
gwe o mo tsholeletsa seatla go mo dumedisa. Mmu

o tla ntsha dikomokomore, matlhodi, dinawa,
dilliki le dieie. Molemi o ema go se kae a

bo a leba kwa legodimong a bo a rapela
go tswa pelong a leboga Modimo

ka dimpho tse di molemo tse a di
abang.—Pesalema 65:9-11.

“KE A LEBOGA.” Tota ke mang yo o sa itumeleleng go
bolelelwa mafoko a a bontshang tebogo fa a sena

go dira tiro e e rileng sentle kgotsa a sena go naya mo-
tho mpho go tswang pelong? Rotlhe re batla gore
maiteko a re a dirang a anaanelwe, segolobogolo ke
ba re ba ratang. Gone ke boammaaruri gore ga go na
ope yo re mo ratang jaaka Modimo wa rona, Jehofa. A
o anaanela maiteko a re a dirang a go mo direla? Mma
re sekaseke tsela e ka yone a neng a dirisana le Ebede-
meleke, monna yo o neng a tsenya botshelo jwa ga-
gwe mo kotsing gore a boloke mongwe wa baporofeti
ba Modimo.—Bala Jeremia 38:7-13 le 39:16-18.

Ebede-meleke e ne e le mang? Go lebega e ne e le
modiredi wa kgotla ya ga Kgosi Sedekia wa kwa Juda.�
Ebede-meleke o ne a tshela mo motlheng wa ga Jere-
mia, yo Modimo a neng a mo romile go tlhagisa Juda e
e sa ikanyegeng gore e ne e tla senngwa. Le fa a ne a
nna mo gare ga dikgosana tse di neng di sa dumele
mo Modimong, Ebede-meleke o ne a boifa Modimo e
bile a tlotla Jeremia fela thata. Dinonofo tsa bomodi-
mo tse Ebede-meleke a neng a na le tsone di ne tsa le-
kiwa fa dikgosana tse di bosula di ne di latofatsa
Jeremia ka boepapuso mme tsa mo latlhela mo mogo-
beng o o nang le loraga, tsa mo tlogela gore a swe. (Je-
remia 38:4-6) Ebede-meleke o ne a tla dirang?

Ebede-meleke o ne a nna pelokgale a bo a tsaya
kgato a sa boife gore dikgosana di ne di tla ipusulose-
tsa. O ne a ya kwa go Sedekia a sa iphitlhe a bo a bua
gore tsela e Jeremia a neng a tshwerwe ka yone e ne e
sa siama. Gongwe a supa banna bao ba ba molato o
ne a raya kgosi a re: “Banna bano ba dirile bosula . . .
mo go Jeremia.” (Jeremia 38:9) Ebede-meleke o ne a
fenya mme ka kaeloya ga Sedekia o ne a tsamaya le ba-
nna ba le 30 go ya go golola Jeremia.

Jaanong Ebede-meleke o ne a bontsha nonofo e
nngwe e e rategang: bopelonomi. O ne a tsaya “dika-
tana tse di onetseng le matsela a a onetseng a a folose-
tsa kwa tlase kwa go Jeremia . . . a dirisa megala.” Ke

� Ebede-meleke o bidiwa “moopafadiwa.” (Jeremia 38:7,
Baebele e e Boitshepo) Le fa lefoko leno tota le kaya monna yo
o kgaotsweng dikgeleswa tsa peo, gape le ne le dirisiwa go
kaya molaodi ope fela yo o abetsweng go dira ditiro dingwe
mo kgotleng ya kgosi.

eng fa a ne a mo naya dikatana le matsela? Gore Jere-
mia a di tsenye kafa tlase ga magwafa gore megala e se
kaya mo gotlha thata fa a gogiwa a ntshiwa mo mogo-
beng o o loraga.—Jeremia 38:
11-13.

Jehofa o ne a bona se Ebede-
meleke a neng a se dira. A o ne a
se anaanela? Modimo o ne a di-
risa Jeremia go bolelela Ebede-
meleke gore go senngwa ga
Juda go ne go atametse. Go
tswa foo, Modimo o ne a solofe-
tsa Ebede-meleke dilo tse tlhano
tse di neng di tlhomamisa gore
ruri o ne a tla mmoloka. Jehofa o
ne a re: “Ke tla go golola . . . Ga o
na go tsenngwa mo seatleng sa
banna . . . Eleruri ke tla go falo-
tsa . . . Ga o na go wa ka tšhaka
. . . O tla nna le moya wa gago e le thopo.” Ke ka ntlha
yang fa Jehofa a ne a solofetsa go sireletsa Ebede-mele-
ke? Jehofa o ne a mo raya a re: “Ka gonne o inkantse.”
(Jeremia 39:16-18) Jehofa o ne a itse gore Ebede-mele-
ke o ne a sa tsaya kgato fela ka gonne a ne a amegile ka
Jeremia mme o ne a dira jalo ka gonne a ne a ikantse
Modimo e bile a na le tumelo mo go ene.

Ntlha e re ithutang e bonala sentle: Jehofa o anaa-
nela maiteko a re a dirang fa re mo direla. Baebele e re
tlhomamisetsa gore o gakologelwa le e leng ditiro tse
dinnye tse re di dirang re tlhotlhelediwa ke tumelo tse
di amanang le kobamelo ya gagwe. (Mareko 12:41-
44) A ga o tlhotlheletsege go atamalana le Modimo
yonoyo o anaanelang se o se dirang? Fa go ntse jalo, o
ka tlhomamisega gore o nna jaaka Lefoko la gagwe le
mo tlhalosa: “Moduedi wa ba ba mmatlang ka tlhoa-
falo.”—Bahebera 11:6.

ATAMALANA LE MODIMO

Moduedi wa Botlhe Ba ba Mo Direlang

DIKGAOLO TSA BAEBELE TSE
DI KA BALWANG KA MAY:

˛ Jeremia 32-50
��������������������������������������������������������������������������������������������������������������������������������������������������������������������������������������������������������������������������������



Le e leng mo lefatsheng leno le le tletseng matshwenyego, o ka kgona go itumela ka go bona kitso e e tlhomameng go tswa mo
Baebeleng ka ga Modimo, Bogosi jwa gagwe le boikaelelo jwa gagwe jo bo molemo jo a nang najo ka batho. Fa e le gore o ka
rata go bona tshedimosetso e e oketsegileng kana o ka rata mongwe a go etela kwa legaeng la gago go tla go ithuta Baebele le
wena mahala, tsweetswee kwala, o romele leina la gago le aterese ya kwa o nnang teng go Basupi ba ga Jehofa kwa atereseng e
e tshwanetseng e e mo lenaaneng le le mo tsebeng ya 4.

Baebele e umaka pelo ka makgetlho a a batlang
a nna sekete. Mo makgetlhong a le mantsi, Dikwa-
lo di bua ka pelo ya tshwantshetso e seng ya mma-
tota. Pelo ya tshwantshetso ke eng? Lereo leno le ka
kaya motho wa ka fa teng—se motho a se akanyang,
tsela e a ikutlwang ka yone le dilo tse a di eletsang.

Ke ka ntlha yang fa re tshwanetse go dibela pelo
ya rona ya tshwantshetso? Modimo o ne a tlhotlhe-
letsa Kgosi Solomone gore a kwale jaana: “Go feta
tsotlhe tse dingwe tse di tshwanetseng go disiwa,
dibela pelo ya gago, gonne metswedi ya botshelo e
tswa mo go yone.” (Diane 4:23) Botshelo jo bo mo-
lemo gone jaanong le dilo tse re di solofetseng mo
isagweng di ikaegile ka gore pelo ya rona ya tshwa-
ntshetso e ntse jang. Ka ntlha yang? Ka gonne Mo-
dimo o bona se se mo pelong ya rona. (1 Samuele

16:7) Se re leng sone mo teng, “motho wa sephiri
wa pelo,” ke sone se se laolang gore Modimo o iku-
tlwa jang ka rona.—1 Petere 3:4.

Re ka dibela pelo ya rona jang? Go tla tlotliwa ka
botlalo ka karabo ya potso eno kwa dikopanong tse
Basupi ba ga Jehofa ba tla nnang le tsone mo lefa-
tsheng lotlhe go simolola mo kgweding eno. Re go
laletsa ka lorato gore o nne gone ka malatsi otlhe a
le mararo kwa kopanong eno.� Se o tla se ithutang
se tla go thusa gore o dire dilo ka tsela e o tla ipedi-
sang pelo ya ga Jehofa Modimo.—Diane 27:11.

� Go bona gore kopano e e gaufi le kwa o nnang gone e
tla bo e tshwerwe leng, tsweetswee leba aterese eno ya Inter-
net ya www.jw.org. Gape o ka nna wa ikgolaganya le Basupi
ba ga Jehofa ba mo lefelong la lona kgotsa wa kwalela baga-
tisi ba makasine ono.

“DIBELA PELO YA GAGO!”
KOPANO YA KGAOLO YA BASUPI BA GA JEHOFA

SETLHOGO SA LABOTLHANO
“Jehofa Ene, o Bona se Pelo e Leng Sone”

—1 SAMUELE 16:7.

SETLHOGO SA MATLHATSO
“Molomo o Bua se se Tletseng mo Pelong”

—MATHAIO 12:34.

SETLHOGO SA SONTAGA
“Direla Jehofa ka Pelo e e Feletseng”

—1 DITIRAGALO 28:9.

A o ka rata go etelwa?


